
WG55492  ISBN 978-1-80853-523-9 

ASESIAD EFFAITH INTEGREDIG LLYWODRAETH 

 
CANLLAWIAU DDEDDF TEITHIO LLESOL 2026 

 

Teitl y cynnig: 
 
Canllawiau Ddeddf Teithio Llesol 2026 

Swyddogion sy’n 
cwblhau’r Asesiad 
Effaith Integredig 
(enw(au) a’r tîm): 

 
Tom Wharf CEng MICE – Pennaeth Dylunio, Swyddfa Dylunio 
Teithio Llesol, Trafnidiaeth Cymru 

Adran: 
 
Cynllunio a Datblygu Trafnidiaeth, Trafnidiaeth Cymru 

Pennaeth yr Adran / 
Uwch Swyddog 
Cyfrifol: 

 
 
Natalie Grohmann/ Alex Walters 

Ysgrifennydd y 
Cabinet/y Gweinidog 
sy’n gyfrifol: 

 
 
Mark Hooper AS, Dirprwy Weinidog Trafnidiaeth 

Dyddiad Dechrau: 
 
Ionawr 2025 

 
 



ADRAN 1. PA GAMAU Y MAE LLYWODRAETH CYMRU YN EU 
HYSTYRIED, A PHAM? 

Crynodeb o’r materion 
Mae’r Asesiad Effaith Integredig hwn yn cofnodi effaith y newidiadau a wnaed wrth lunio 
trydydd fersiwn o Ganllawiau’r Ddeddf Teithio Llesol, sydd i fod i gael ei gyhoeddi ym mis 
Tachwedd 2026. Mae’r fersiwn diwygiedig hwn yn cryfhau hygyrchedd a chynhwysiant, yn 
atgyfnerthu tystiolaeth newydd ac arferion proffesiynol, ac yn datrys yr anghysondebau yn 
fersiwn 2021. Erys y rhain yn ganllawiau technegol craidd ar gyfer cynllunio, blaenoriaethu, 
dylunio a darparu seilwaith cerdded, olwyno a beicio o dan Ddeddf Teithio Llesol (Cymru) 
2013. 

Roedd yr Asesiad o’r Effaith ar Gydraddoldeb a gyflwynir yn Atodiad B yn asesu bod 
Canllawiau 2026 yn cael effaith gadarnhaol ar y cyfan ar nodweddion gwarchodedig. Bydd 
Canllawiau 2026 yn gwella hygyrchedd a chynhwysiant wrth fuddsoddi mewn teithio llesol, 
gan gefnogi manteision hirdymor teithio llesol ar raddfa’r boblogaeth ar draws yr holl 
nodweddion gwarchodedig.  

Cyd-destun a rhesymeg 
Y sbardun ar gyfer diweddaru Canllawiau 2021 yw gwella’r dosbarthiad teg o fanteision 
teithio llesol, adlewyrchu datblygiadau mewn ymchwil a dulliau technegol o weithredu, yn 
ogystal â chynnal a chadw dogfennau yn rheolaidd i ddarparu dyluniad gwell a fwy hygyrch 
o wybodaeth. 

Mae tystiolaeth o setiau data agwedd ac ymddygiad y cyhoedd yn dangos galw heb ei 
fodloni am rwydweithiau teithio llesol diogel a chynhwysol, gyda dim ond 38% o drigolion 
yn ystyried beicio i fod yn ddiogel, a 50% eisiau cerdded/olwyno mwy a 43% eisiau beicio 
mwy [1] [38]. 

Mae’r ymchwil cydraddoldeb a hygyrchedd diweddaraf yn tynnu sylw at dystiolaeth o 
allgáu a achosir gan ffurfweddiadau strydoedd penodol (e.e. ffyrdd osgoi safleoedd bysiau, 
esgynloriau bysiau a dulliau cyfunol o drin mynedfeydd i ffyrdd ymyl) ar gyfer pobl ddall a 
phobl ag amhariad ar eu golwg a defnyddwyr anabl eraill. Mae hyn wedi arwain at gamau 
lliniaru yn y diweddariad hwn [2][3][4]. 

Gan gydnabod cynulleidfa dechnegol y ddogfen Canllawiau, mae’r fersiwn diwygiedig yn 
darparu gwell hygyrchedd a dyluniad o ran gwybodaeth drwy wella dolenni mewnol a 
darparu’r cyngor diweddaraf ar gymhwysedd Elfennau Dylunio. Mae’r Log Penderfyniadau 
Dylunio newydd yn Atodiad L yn sicrhau tryloywder o ran dewisiadau wrth ddylunio 
prosiect, ac mae gwelliannau i ddyletswyddau monitro yn tracio canlyniadau cydraddoldeb 
yn well. Bydd y diwygiadau hyn yn helpu i sicrhau bod dylunwyr yn fwy gwybodus ac atebol 
ynghylch effeithiau eu penderfyniadau ar gydraddoldeb. 



Tymor hir 
Mae’r canllawiau’n sail i newid hirdymor i ddulliau teithio ac integreiddio â thrafnidiaeth 
gyhoeddus, gan gyfrannu at Sero Net a heneiddio’n iachach. Mae tystiolaeth iechyd yn y DU 
yn pwysleisio na fydd pawb yn teimlo effeithiau’r hinsawdd (gwres, llifogydd, ansawdd aer) 
yn gyfartal, ac mae hyn yn atgyfnerthu’r angen i symud o gwmpas yn ddiogel ac yn garbon 
isel, yn ogystal â strydoedd cydnerth [5][6]. 

Atal 
Gall safonau dylunio sy’n hyrwyddo gweithgarwch corfforol rheolaidd, sy’n lleihau’r 
tebygolrwydd o ddod i gysylltiad â pherygl a llygredd ar y ffordd, ac sy’n lleihau 
nodweddion stryd sy’n allgáu helpu i atal salwch, anafiadau ac annhegwch. Mae’r canllawiau 
diweddaraf o ran gwaredu rhwystrau, palmentydd botymog, croesfannau â blaenoriaeth a 
thriniaeth o safleoedd bysiau yn mynd i’r afael â rhwystrau a risgiau hysbys [2][3][4]. 

Integreiddio 
Mae Canllawiau 2026 yn integreiddio â Pholisi Cynllunio Cymru a Llwybr Newydd drwy 
ganolbwyntio ar ansawdd y daith gyfan a’r gyfnewidfa â thrafnidiaeth gyhoeddus, gan 
adlewyrchu awydd y cyhoedd am opsiynau eraill yn lle gyrru [1]. Mae’n cyd-fynd â 
dyletswyddau bioamrywiaeth a hinsawdd drwy atebion sy’n seiliedig ar natur (e.e. 
systemau draenio cynaliadwy a choed trefol) wrth ddylunio cynlluniau [6][7]. 

Cydweithio 
Mae Canllawiau diwygiedig 2026 wedi eu llywio gan ymarferwyr awdurdodau lleol, 
mudiadau hygyrchedd ac anabledd y trydydd sector, a phartneriaid trafnidiaeth, gan 
ddefnyddio ymchwil ddiweddar yn y DU (Mynegai Sutrans; Living Streets; Cŵn Tywys/UCL; 
adolygiadau TfL) i driongli diogelwch, defnyddioldeb a chynhwysiant [1][2][3][4][8]. 

Cynnwys 
Casglwyd safbwyntiau ymarferwyr a phrofiad defnyddwyr drwy ymgysylltiad cynnar, gan 
dargedu grwpiau sy’n cynrychioli plant a phobl ifanc, pobl anabl, a menywod a merched ac 
eraill.  

Roedd yr ymgysylltiad cynnar hwn yn cynnwys ymgysylltu ar-lein ac wyneb yn wyneb, yn 
ogystal ag adolygiadau llenyddiaeth manwl o ddogfennau a ddarparwyd gan randdeiliaid a 
dadansoddiad o dystiolaeth sy’n ymwneud ag allgáu strwythurol rhag cerdded, olwyno a 
beicio. Bydd ymgysylltiad parhaus yn ystod y cyfnod ymgynghori a gweithredu.  

Cynhaliwyd ymgynghoriad ffurfiol ar Ganllawiau Drafft 2026 rhwng mis Tachwedd 2025 a 
mis Chwefror 2026. Mae Canllawiau diwygiedig 2026 wedi’u llunio yn dilyn proses 
ymgysylltu helaeth ar draws y wlad. Dros gyfnod ymgynghori ffurfiol o 12 wythnos, roedd 
Trafnidiaeth Cymru a Llywodraeth Cymru wedi cynnal ymgynghoriad ar-lein agored, 
ymatebion e-bost, gweithdai rhanddeiliaid yn y gogledd a’r de, sesiynau arbenigol wedi’u 
targedu, ac ymgysylltiad penodol â Phanel Hygyrchedd a Chynhwysiant TrC i sicrhau bod y 
canllawiau’n cael eu profi yn erbyn arbenigedd proffesiynol a phrofiad uniongyrchol, yn 



enwedig o safbwynt pobl anabl, menywod a grwpiau eraill sy’n wynebu rhwystrau rhag 
teithio. 

• 172 o ymatebion i’r ymgynghoriad (131 drwy’r platfform ar-lein, 43 dros e-bost) 

• 26 o ymatebion wedi’u cyflwyno ar ran sefydliadau penodol, ochr yn ochr ag 
aelodau unigol o’r cyhoedd 

• Cynhaliwyd 4 gweithdy i randdeiliaid (2 ar-lein a 2 wyneb yn wyneb – 
Caerdydd a Llandudno), gan ymgysylltu ag 87 o gyfranogwyr gan gynnwys 
awdurdodau lleol, grwpiau anabledd, darparwyr trafnidiaeth, sefydliadau addysg a 
mudiadau trydydd sector 

• Ymgysylltwyd yn uniongyrchol â 10 sefydliad mewn 8 sesiwn dechnegol 
wedi’u targedu, gan ganolbwyntio ar arbenigedd o ran amhariad ar y synhwyrau ac 
amhariadau symudedd 

• Ymgynghorwyd ag 16 aelod o Banel Hygyrchedd a Chynhwysiant TrC mewn 2 
sesiwn bwrpasol, yn cynrychioli pobl ag amhariad ar eu golwg, amhariadau 
niwrowahaniaeth ac amhariadau symudedd, yn ogystal â phobl sy’n fyddar, yn ddall 
ac yn drwm eu clyw 

• Roedd 135 o’r ymatebwyr o Gymru, gyda chynrychiolaeth gytbwys rhwng y 
rhywiau, a nododd 34 o’r ymatebwyr eu bod yn anabl o dan y Ddeddf 
Cydraddoldeb — gan sicrhau bod y sylfaen dystiolaeth yn adlewyrchu profiad go 
iawn, ac nid barn broffesiynol yn unig 

• Casglwyd adborth drwy arolygon strwythuredig, ymatebion testun agored, 
byrddau Mural a nodiadau Post-it. Cafodd y cyfan oll eu trawsgrifio a’u 
hintegreiddio i un set-ddata thematig 

• Roedd yr adborth i’r ymgynghoriad wedi cyfrannu’n uniongyrchol at dros 200 o 
ddiwygiadau sylweddol i’r canllawiau terfynol, gan gynnwys adnoddau newydd i 
gefnogi penderfyniadau, cynlluniau diwygiedig ar gyfer safleoedd bysiau, diweddaru 
trothwyon lled a mesurau hygyrchedd gwell, gan ddangos y berthynas glir rhwng 
adborth a newidiadau  

Effaith - dadleuon allweddol o blaid ac yn erbyn Canllawiau diwygiedig 2026  
O blaid:  

Mae’r dyluniad cliriach o wybodaeth a chroesgyfeirio at ddogfennau mewnol, gan gynnwys 
cyfeiriadau allanol diwygiedig, yn golygu bod y ddogfen yn adlewyrchu tystiolaeth, ymchwil 
ac ymarfer cyfredol. Mae safonau sy’n seiliedig ar dystiolaeth yn gwella diogelwch, 
cynhwysiant ac eglurder rhwydwaith. Mae alinio â dymuniadau’r cyhoedd yn helpu i newid 
dulliau teithio a chyd-fanteision hinsawdd/iechyd [1][5][38]. 



Mae rhai rhanddeiliaid yn mynegi pryderon y gallai rhai dyluniadau yng Nghanllawiau 2021 
(e.e. ffyrdd osgoi safleoedd bysiau) leihau hygyrchedd i bobl ddall a rhannol ddall os nad oes 
mesurau lliniaru cryf. Mae Canllawiau 2026 yn darparu’r mesurau lliniaru hyn ac felly’n 
gwella ar Ganllawiau 2021. Mae Canllawiau 2026 yn rhoi mwy o bwyslais ar leihau’r 
rhyngweithio rhwng beicwyr a cherddwyr wrth safleoedd bysiau lle bo hynny’n ymarferol 
drwy gynllunio a dylunio’r rhwydwaith. Lle nad oes modd osgoi’r rhyngweithio hwn yn 
rhesymol, mae’r canllawiau’n cyflwyno mesurau lliniaru ychwanegol ac adnoddau i gefnogi 
penderfyniadau. Mae hefyd yn darparu Elfennau Dylunio diwygiedig sy’n ymgorffori 
mesurau lliniaru sy’n seiliedig ar dystiolaeth i faterion a godwyd gan randdeiliaid. Yn olaf, 
mae Canllawiau 2026 yn rhoi cyngor ar reolaethau risg sy’n ymateb i’r safle ac ymgysylltiad 
ar draws pob anabledd pan nad oes modd osgoi parhad llwybr beiciau wrth safleoedd 
bysiau neu lwybrau cyd-ddefnyddio [2][3][8]. 

Yn erbyn:  

Mae rhai rhanddeiliaid o’r farn mai gwahardd parhad llwybr beiciau wrth safleoedd bysiau 
yw’r opsiwn sy’n cael ei ffafrio i liniaru allgáu. Byddai hyn yn gofyn am fecanwaith arall gan 
y llywodraeth, gan fod y Canllawiau ar y cyfan yn ganllawiau anstatudol. Byddai hyn hefyd 
yn gwyro oddi wrth normau o ran gweithrediadau, cynnal a chadw a dylunio strydoedd, gan 
y byddai’n arwain at ganoli atebolrwydd gwneud penderfyniadau i Lywodraeth Cymru, ac i 
ffwrdd oddi wrth swyddogion ac aelodau Awdurdodau Lleol [15]. 

Mae nifer o ffrydiau gwaith ychwanegol wedi cael eu nodi i roi mesurau lliniaru ar waith. 
Bydd bylchau mewn tystiolaeth yn cael sylw drwy fonitro strwythuredig ar ôl gweithredu 
ac ymgysylltu parhaus â grwpiau anabledd. 

Costau, arbedion a chymesuredd 
Nid yw’r canllawiau eu hunain yn mandadu gwariant; yn hytrach, mae’r canllawiau’n gwella 
cysondeb a gwerth am arian cynlluniau lleol drwy leihau dylunio ofer, egluro 
penderfyniadau dylunio, a thargedu manteision i grwpiau nad ydynt yn cael eu 
gwasanaethu’n ddigonol. Bydd arfarniadau economaidd o gynlluniau penodol yn dilyn 
egwyddorion Llyfr Gwyrdd Trysorlys EF ac arfarniad WelTAG lle bo hynny’n gymesur. Dylid 
dilyn WelTAG bob amser a’i uwchraddio/israddio fel y bo’n briodol. 

Mecanwaith 
Bydd Canllawiau 2026 yn darparu canllawiau technegol statudol i gefnogi Deddf Teithio 
Llesol (Cymru) 2013. Nid oes unrhyw droseddau newydd yn cael eu creu. 

Adran 2. Beth fydd yr effaith ar lesiant cymdeithasol? 

2.1 Pobl a chymunedau 
Rhagwelir effeithiau cadarnhaol sylweddol ar bobl sy’n wynebu’r rhwystrau mwyaf i deithio 
llesol ar hyn o bryd: pobl anabl; menywod a merched; plant a phobl ifanc; pobl hŷn; ac 
aelwydydd incwm isel. Mae ‘Mynegai Cerdded a Beicio’ Sustrans yn adrodd ar bryderon 



diogelwch parhaus a bylchau rhwng y rhywiau o ran beicio; mae’r eglurder diweddaraf 
ynghylch croesfannau, blaenoriaeth ar ffyrdd ymyl a llwybrau cyd-ddefnyddio yn targedu’r 
rhwystrau hyn [1]. 

2.2 Hawliau Plant (canlyniad sgrinio: Asesiad llawn o’r Effaith ar Hawliau Plant 
yn Atodiad A) 
Mae’r canllawiau’n cefnogi hawl plant i chwarae ac i symud yn ddiogel ac yn annibynnol 
drwy strydoedd sydd wedi’u cysylltu’n well, sydd â mesurau gostegu traffig ar waith ac sy’n 
fwy hygyrch. Mae’r Adolygiad Gweinidogol o Gyfleoedd Chwarae (Chwefror 2025) yn nodi’r 
cynnydd a’r camau nesaf i wreiddio digonolrwydd cyfleoedd chwarae. Mae Canllawiau 2026 
yn cyfrannu at ddigonolrwydd cyfleoedd chwarae drwy nodi rhwydweithiau sy’n addas i 
blant ac y gellir cerdded, olwyno neu feicio arnynt, croesfannau ffyrdd mwy diogel a 
mannau i orffwys [9]. 

2.3 Cydraddoldeb (Asesiad gorfodol o’r Effaith ar Gydraddoldeb yn Atodiad B) 
Gan gydnabod cynulleidfa dechnegol y ddogfen Canllawiau 2026, mae’r fersiwn diwygiedig 
yn darparu gwell hygyrchedd a dyluniad o ran gwybodaeth drwy wella dolenni mewnol a 
darparu gwell cyngor ar gymhwysedd yr Elfennau Dylunio. Mae’r Log Penderfyniadau 
Dylunio newydd yn Atodiad L yn sicrhau tryloywder o ran dewisiadau wrth ddylunio 
prosiect, ac mae gwelliannau i ddyletswyddau monitro yn tracio tegwch canlyniadau. Bydd 
y diwygiadau hyn yn helpu i sicrhau bod dylunwyr yn fwy gwybodus ac yn fwy atebol 
ynghylch effeithiau eu penderfyniadau ar gydraddoldeb.  

Mae Llywodraeth Cymru yn cynnal amrywiol fecanweithiau parhaus, megis y Bwrdd Teithio 
Llesol Cynhwysol, a Phanel Hygyrchedd a Chynhwysiant Trafnidiaeth Cymru, sy’n gwahodd 
ac yn annog pobl anabl, ac eraill y mae’r canllawiau hyn yn effeithio arnynt, i allu mynegi eu 
barn. Mae hyn yn cynnwys nodi ac adrodd ar ble mae’n cael effeithiau cadarnhaol neu 
niweidiol arnynt; ac yn achos cyrff anllywodraethol, eu haelodau neu eu rhanddeiliaid.  

Gan ymateb i adborth gan ddefnyddwyr, yn enwedig gan grwpiau sy’n cynrychioli pobl 
anabl, mae’r diweddariad hwn yn pwysleisio’r angen i wahanu pobl sy’n cerdded oddi wrth 
bobl sy’n beicio, ac i leihau’r cynnydd o lwybrau cyd-ddefnyddio fel dewis cyntaf gan 
ddylunwyr. Mae Canllawiau 2026 yn cynnwys adnodd ar gyfer Dewis Dyluniad Cysylltiadau 
y Map Rhwydwaith Teithio Llesol; mae hwn yn adnodd ar ffurf siart llif i helpu arwain 
dylunwyr i ffwrdd o ddefnyddio llwybrau cyd-ddefnyddio mewn lleoliadau amhriodol.  

Mae Canllawiau 2026 yn cryfhau canlyniadau dylunio sy’n gynhwysol o ran rhywedd. Mae’r 
diweddariadau dylunio allweddol yn cynnwys pwysleisio pwysigrwydd diogelwch 
goddrychol ar gyfleusterau teithio llesol, fel llwybrau beiciau wedi’u diogelu, troedffyrdd 
lletach, a mesurau gwahanu ffisegol parhaus oddi wrth draffig prysur er mwyn mynd i’r 
afael â phryderon ynghylch diogelwch ar y ffyrdd. Mae goleuadau, llinellau gweld clir, a 
gwyliadwriaeth naturiol yn cael eu blaenoriaethu i wella diogelwch personol gwirioneddol 
a thybiedig. Mae’n atgyfnerthu’r angen am ymgysylltiad cynhwysol, sy’n gofyn am 



ymgynghori wedi’i dargedu â menywod a merched, wedi’i gefnogi gan Asesiad o’r Effaith ar 
Gydraddoldeb ar bob cam.  

Mae egwyddorion creu lleoedd bellach i’w gweld yng Nghanllawiau 2026, gyda chanllawiau 
ar seddi rheolaidd, toiledau hygyrch, a nodweddion sy’n addas i’r henoed ac i deuluoedd er 
mwyn cefnogi teithiau cadwyn a gofal o ran symudedd. Rhaid i gyffyrdd a chroesfannau roi 
blaenoriaeth i bobl sy’n cerdded, olwyno a beicio, gyda chynlluniau mwy diogel a llwybrau 
parhaus. Mae integreiddio â thrafnidiaeth gyhoeddus, mannau diogel i barcio beiciau, a 
mannau i wefru e-feiciau yn cael ei atgyfnerthu. Nod y mesurau hyn yw gwneud 
rhwydweithiau teithio llesol yn fwy diogel, yn fwy cynhwysol ac yn ddeniadol i fenywod a 
merched, gan annog mwy o bobl i fanteisio arnynt a lleihau rhwystrau. 

Mae tystiolaeth o ymchwil anabledd a hygyrchedd yn dangos, heb reolaethau penodol, y gall 
rhai nodweddion rhwydwaith teithio llesol (e.e. ffyrdd osgoi safleoedd bysiau, esgynloriau 
safleoedd bysiau a mynedfeydd i ffyrdd ymyl) greu rhwystrau i bobl ddall a phobl sydd ag 
amhariad ar eu golwg ac eraill. Mae Canllawiau 2026 yn egluro amcanion dylunio sy’n 
seiliedig ar risg, amlinelliad canfyddadwy, rheolaeth croesi, a lle ar gyfer beiciau wedi’u 
haddasu i hyrwyddo cyfle cyfartal a lleihau allgáu. Rhoddwyd ystyriaeth i dynnu’r 
nodweddion problemus hyn o’r Canllawiau Dylunio. Mae effeithiau negyddol y nodweddion 
hyn wedi cael eu lliniaru yn y canllawiau hyn cyn belled ag y bo modd, gan ddarparu ar 
gyfer y nod strategol o gynyddu pa mor gyffredin yw beicio.  

Ar sail adborth a gweithdai a gynhaliwyd yn ystod yr ymgynghoriad ar Ganllawiau 2026, 
gwnaed nifer o ddiwygiadau i Gyfres 500 o’r Elfennau Dylunio yn Atodiad G. Mae’r 
diwygiadau hyn yn gwella hygyrchedd ac yn eu gwneud yn fwy cyson â chanllawiau 
ehangach yn y DU, gan gynnwys ychwanegu Elfennau Dylunio newydd. Rydym hefyd wedi 
ychwanegu adnodd gwneud penderfyniadau ar ffurf siart llif i gefnogi’r gwaith o asesu 
parhad llwybrau beiciau wrth safleoedd bysiau.  Mae ffrydiau gwaith lliniaru ychwanegol, 
nad ydynt yn dod o fewn cylch gwaith y canllawiau hyn (e.e. gorfodi’r gyfraith gan yr heddlu 
o ran troseddau traffig symudol), hefyd wedi cael eu nodi er mwyn i Lywodraeth Cymru 
ddarparu adnoddau, cyflawni, monitro a gwerthuso.     

2.4 Prawfesur gwledig (Atodiad C) 
Mae’r diweddariad yn egluro sut i roi’r Canllawiau ar waith mewn cyd-destunau gwledig 
neu lif isel (lonydd tawel, aneddiadau, trefi marchnad), gan ystyried dwysedd is, teithiau 
hirach a gwahaniaethau ym mhroffil y galw. Mae’n hyrwyddo dyluniad cymesur sy’n cynnal 
mynediad ar gyfer cerbydau hanfodol ar yr un pryd â diogelu defnyddwyr ffyrdd sy’n 
agored i niwed.  

Ar sail adborth o’r ymgynghoriad, addaswyd nifer o dablau ar gyfer llwybrau beiciau a 
llwybrau cyd-ddefnyddio i adlewyrchu dwysedd poblogaeth wledig Cymru a niferoedd 
defnyddwyr teithio llesol yn well.  



2.5 Iechyd (sgrinio: gweler Atodiad G) 
Drwy alluogi gweithgarwch corfforol rheolaidd a lleihau’r posibilrwydd o ddod i gysylltiad â 
risg o wrthdrawiad a llygredd aer/sŵn, disgwylir i’r Canllawiau gyfrannu at ganlyniadau 
iechyd gwell.  

Mae adroddiad 2023 Asiantaeth Diogelwch Iechyd y DU ar effeithiau newid hinsawdd ar 
iechyd yn tynnu sylw at risgiau anghyfartal o ran iechyd a’r hinsawdd. Mae’r adroddiad 
hwnnw’n nodi: Bydd risgiau i iechyd oherwydd yr hinsawdd yn mapio ar raddiannau 
presennol mewn iechyd ac anghydraddoldeb. Bydd y rhai hynny sy’n llai abl i reoli eu 
hamgylchedd, addasu eu hymddygiad, neu ymateb i risgiau newydd yn arbennig o agored i 
niwed. Mae hyn yn cynnwys plant, pobl ag anableddau, pobl sy’n ddigartref, a phobl mewn 
lleoliadau megis carchardai, ysgolion a gofal cymdeithasol. Gellir lleihau’r perygl o wres a 
llifogydd drwy gefnogi creu strydoedd gwyrddach y gellir eu cerdded gyda chysgod/ 
seilwaith glas a gwyrdd [5][6][55].  

2.6 Preifatrwydd 
Nid yw’r canllawiau’n cyflwyno prosesu unrhyw data personol. Nid oes angen Asesiad o’r 
Effaith ar Ddiogelu Data ar gyfer testun y Canllawiau. 

Adran 3. Beth fydd yr effaith ar lesiant diwylliannol a’r iaith Gymraeg? 
Mae gwell strydoedd a thir cyhoeddus yn cefnogi cyfranogiad yn y celfyddydau, mewn 
diwylliant, mewn chwaraeon ac ym mywyd cymdeithasol bob dydd. Mae’r canllawiau’n 
ymrwymo i gyhoeddiadau, arwyddion ac ymgysylltu dwyieithog sy’n cyd-fynd â Chymraeg 
2050, gan alluogi defnydd mwy achlysurol o’r Gymraeg mewn teithiau dyddiol. 

Adran 4. Beth fydd yr effaith ar lesiant economaidd? 
Gall teithio llesol leihau costau trafnidiaeth aelwydydd a chefnogi economïau lleol drwy 
wella mynediad at ganol trefi a’r stryd fawr. Mae pobl sy’n cerdded i’r stryd fawr yn gwneud 
mwy o ymweliadau ac yn gwario mwy o arian fesul ymweliad na grwpiau eraill, gan gefnogi 
busnesau lleol. [48] Mae data agwedd y cyhoedd yn dangos bod llawer o breswylwyr yn 
teimlo eu bod “wedi’u cloi i mewn” i ddefnyddio ceir oherwydd diffyg dewisiadau eraill, sy’n 
awgrymu bod galw cuddiedig am ddewisiadau ymarferol [1] [38]. Mae’r effaith budd net ar 
yr economi o fuddsoddi mewn lliniaru newid yn yr hinsawdd, megis lleihau allyriadau 
carbon deuocsid o drafnidiaeth, wedi bod yn hysbys ers degawdau [56]. Mae’r effeithiau 
economaidd negyddol eisoes i’w gweld ar lefelau lleol a chenedlaethol, a gellir eu lleihau 
gan yr ymyriadau ar lefel stryd i wrthsefyll yr hinsawdd a ddisgrifir yng Nghanllawiau 2026, 
megis darparu canopi coed trefol a systemau draenio cynaliadwy [55]. Mae Canllawiau 
2026 yn lleihau risg ac ansicrwydd dylunio i bartneriaid cyflawni, gan wella ansawdd 
cynlluniau a lleihau gwariant ofer.  



Adran 5. Beth fydd yr effaith ar lesiant amgylcheddol? 
Mae’r diweddariad yn cefnogi atebion sy’n seiliedig ar natur (system draenio gynaliadwy, 
gorchudd canopi) a lleihau allyriadau drwy newid dulliau teithio, gan leihau effeithiau 
negyddol gwresogi byd-eang anthropogenig cyflym.  

Mae Canllawiau 2026 yn cyd-fynd yn well â blaenoriaethau Cymru o ran llifogydd a’r 
arfordir i wella’r gallu i wrthsefyll effeithiau’r newid yn yr hinsawdd. Disgwylir 
gostyngiadau o ran dod i gysylltiad â llygredd aer a sŵn a chyd-fanteision ecolegol hefyd, 
ochr yn ochr â chanlyniadau trafnidiaeth [6][7].  

Mae Teithio Llesol yn ei hanfod yn ddull teithio sy’n fwy effeithlon o ran gofod na’r rhan 
fwyaf o ddewisiadau eraill.  Mewn ymateb i bryderon a godwyd gan grwpiau pobl anabl a 
rhanddeiliaid eraill ynghylch y defnydd cynyddol o lwybrau cyd-ddefnyddio, mae’r 
canllawiau diweddaraf yn rhoi mwy o bwyslais ar wahanu pobl sy’n cerdded rhag pobl sy’n 
beicio, gan geisio gwella ansawdd, cyfforddusrwydd a chynhwysiant cyffredinol llwybrau 
teithio llesol. Gallai hyn effeithio ar ofynion o ran arwynebedd tir, ond mae’n cael ei liniaru 
gan ba mor effeithlon o ran lle yw teithio llesol. Mae Canllawiau 2026 hefyd yn annog 
dylunwyr ac Awdurdodau Lleol i leihau ardaloedd palmantog a ddefnyddir ar gyfer parcio 
neu draffig cerbydau, a thrwy integreiddio manteision bioamrywiaeth a systemau draenio 
cynaliadwy.  

Adran 6. Y ddyletswydd economaidd-gymdeithasol – yr effaith ar 
anfantais economaidd-gymdeithasol 
Mae tlodi trafnidiaeth a’r gost o fod yn ddibynnol ar geir yn effeithio’n anghymesur ar 
aelwydydd incwm isel. Mae data Arolwg Cenedlaethol Cymru yn dangos amrywiad mewn 
bod â mynediad at geir yn ôl amddifadedd a math o aelwyd; mae’r Health Foundation yn 
tynnu sylw at fylchau sy’n gysylltiedig ag incwm mewn mynediad at geir [10][11]. Mae 
Canllawiau 2026 yn helpu i leihau anghydraddoldeb drwy gefnogi pobl yng Nghymru i 
wneud teithiau byr yn fwy diogel drwy gerdded, olwyno a beicio a thrwy integreiddio â 
thrafnidiaeth gyhoeddus. 

 



Adran 7. Cofnod o’r Asesiadau Effaith Gofynnol Llawn 
Asesiad Effaith Oes/Na/Sgrinio Os ‘oes’ dylech wneud y 

canlynol 
Hawliau Plant Oes Cwblhau Asesiad o’r Effaith ar 

Hawliau Plant (Atodiad A). 
Cydraddoldeb Oes* Cwblhau Asesiad o’r Effaith ar 

Gydraddoldeb (Atodiad B). 
Dyletswydd Economaidd-
gymdeithasol 

Oes  Cwblhau’r asesiad (Atodiad F). 

Prawfesur Gwledig Oes Cwblhau Prawfesur Gwledig 
(Atodiad C). 

Iechyd Oes Sgrinio ac Asesiad o’r Effaith ar 
Iechyd cyfrannol (Atodiad G). 

Preifatrwydd Na Nid oes angen Asesiad o’r Effaith 
ar Ddiogelu Data ar gyfer testun 
canllawiau. 

Y Gymraeg Oes Asesiad o’r Effaith ar y Gymraeg 
(wedi’i wreiddio yn Atodiad D). 

Asesiad Effaith 
Rheoleiddiol / 
Economaidd  

Oes Fframio dosbarthiadol ansoddol. 
Arfarniad ar lefel y cynllun yn ôl 
yr angen. 

Cyfiawnder Na Cymerwyd cyngor cyfreithiol 
nad oedd angen Asesiad o’r 
Effaith ar Gyfiawnder. 

Bioamrywiaeth Oes* Asesiad o’r Effaith ar 
Fioamrywiaeth (Atodiad E). 

Newid yn yr Hinsawdd Oes  Sgrinio carbon/y gallu i 
wrthsefyll fel sy’n gymesur. 

Asesiad Amgylcheddol 
Strategol/Asesiad 
Rheoliadau 
Cynefinoedd/Asesiad o’r 
Effaith ar Gydraddoldeb 

Sgrinio Defnyddio lle mae 
cynlluniau/rhaglenni/prosiectau 
yn sbarduno trothwyon. 

 

 

 

 

 



ADRAN 8. CASGLIAD 

8.1 Cynnwys  
Ymgysylltiad cynnar oedd cam cyntaf y prosiect Canllawiau 2026 ar ôl ei gynllunio. 
Casglwyd safbwyntiau ymarferwyr a phrofiad defnyddwyr drwy ymgysylltiad cynnar, gan 
dargedu grwpiau sy’n cynrychioli plant a phobl ifanc, pobl anabl, a menywod a merched ac 
eraill.  

Roedd yr ymgysylltiad cynnar hwn yn cynnwys ymgysylltu ar-lein ac wyneb yn wyneb, yn 
ogystal ag adolygiadau llenyddiaeth manwl o ddogfennau a ddarparwyd gan randdeiliaid a 
dadansoddiad o dystiolaeth sy’n ymwneud ag allgáu strwythurol rhag cerdded, olwyno a 
beicio.  

Cynhaliwyd ymgynghoriad ffurfiol ar Ganllawiau drafft 2026 rhwng mis Tachwedd 2025 a 
mis Chwefror 2026. Mae’r Canllawiau diwygiedig 2026 a gyhoeddwyd wedi’u siapio gan 
ymgysylltu helaeth â rhanddeiliaid, adborth i’r ymgynghoriad a thrafodaethau 
cydweithredol, gan sicrhau bod y ddogfen derfynol yn adlewyrchu adborth a phrofiad 
ymarferol. 

Dros gyfnod ymgynghori ffurfiol o 12 wythnos, roedd Trafnidiaeth Cymru a Llywodraeth 
Cymru wedi cynnal ymgynghoriad ar-lein agored, ymatebion e-bost, gweithdai 
rhanddeiliaid, sesiynau arbenigol wedi’u targedu, a chyfarfodydd penodol â Phanel 
Hygyrchedd a Chynhwysiant TrC i sicrhau bod y canllawiau’n cael eu profi yn erbyn 
arbenigedd proffesiynol a phrofiad uniongyrchol — yn enwedig o safbwynt pobl anabl, 
menywod a grwpiau eraill sy’n wynebu rhwystrau rhag teithio. 

• 172 o ymatebion i’r ymgynghoriad (131 drwy’r platfform ar-lein, 43 dros e-bost) 

• 26 o ymatebion wedi’u cyflwyno ar ran sefydliadau penodol, ochr yn ochr ag 
aelodau unigol o’r cyhoedd 

• Cynhaliwyd 4 gweithdy i randdeiliaid (2 ar-lein a 2 wyneb yn wyneb – 
Caerdydd a Llandudno), gan ymgysylltu ag 87 o gyfranogwyr gan gynnwys 
awdurdodau lleol, grwpiau anabledd, darparwyr trafnidiaeth, ymgynghorwyr 
trafnidiaeth, sefydliadau addysg a mudiadau trydydd sector 

• Ymgysylltwyd yn uniongyrchol â 10 sefydliad mewn 8 sesiwn dechnegol 
wedi’u targedu, gan ganolbwyntio ar arbenigedd o ran amhariad ar y synhwyrau ac 
amhariadau symudedd 

• Ymgynghorwyd ag 16 aelod o Banel Hygyrchedd a Chynhwysiant TrC mewn 2 
sesiwn bwrpasol, yn cynrychioli pobl ag amhariad ar eu golwg, amhariadau 
niwrowahaniaeth ac amhariadau symudedd, yn ogystal â phobl sy’n fyddar, yn ddall 
ac yn drwm eu clyw 



• Roedd 135 o’r ymatebwyr o Gymru, gyda chynrychiolaeth gytbwys rhwng y 
rhywiau, a nododd 34 o’r ymatebwyr eu bod yn anabl o dan y Ddeddf 
Cydraddoldeb — gan sicrhau bod y sylfaen dystiolaeth yn adlewyrchu profiad go 
iawn, ac nid barn broffesiynol yn unig 

• Casglwyd adborth drwy arolygon strwythuredig, ymatebion testun agored, 
byrddau Mural a nodiadau Post-it. Cafodd y cyfan oll eu trawsgrifio a’u 
hintegreiddio i un set-ddata thematig 

• Roedd yr adborth i’r ymgynghoriad wedi cyfrannu’n uniongyrchol at dros 200 o 
ddiwygiadau sylweddol i’r canllawiau terfynol, gan gynnwys adnoddau newydd i 
gefnogi penderfyniadau, cynlluniau diwygiedig ar gyfer safleoedd bysiau, diweddaru 
trothwyon lled a mesurau hygyrchedd gwell. Mae hyn yn dangos y berthynas glir 
rhwng adborth a newidiadau, yn hytrach na dim ond ymdrech symbolaidd 

Mae adroddiad llawn ar yr ymgynghoriad hwn ar gael gan Lywodraeth Cymru fel rhan o 
gyhoeddiad Canllawiau 2026.  

8.2 Yr effeithiau mwyaf arwyddocaol  

Effeithiau cadarnhaol Canllawiau 2026  
Rhwydweithiau cerdded, olwyno a beicio mwy diogel, mwy cynhwysol, uniongyrchol 
parhaus a chyfforddus. [1][2][3][4][38]  

Safonau cliriach ar gyfer croesfannau cerbytffordd, cynlluniau safleoedd bysiau a chael 
gwared ar rwystrau i helpu defnyddwyr anabl yn ogystal â phobl sydd â phlant. Gwella 
hyder defnyddwyr a diogelwch tybiedig. Strydoedd mwy gwyrdd gyda manteision addasu 
i’r hinsawdd [5][6][8].  

Dehongli lleol mwy cyson gan ddylunwyr, ymarferwyr a’r rhai sy’n gwneud penderfyniadau. 
Amcanion dylunio cynhwysol penodol, amlinelliad canfyddadwy a rheolaeth croesi. Logiau 
penderfyniadau dylunio yn gwella atebolrwydd y rhai hynny sy’n gwneud penderfyniadau. 

Mae monitro a gwerthuso yn cyfeirio’n benodol at yr angen i ystyried effeithiau 
gwahaniaethol ar bobl â nodweddion gwarchodedig, gan gynnwys defnyddwyr anabl 
[2][3][8]. 

Effeithiau negyddol Canllawiau 2026 
Er y bydd mesurau lliniaru’n cael eu profi yn ystod yr ymgynghoriad, mae pryder parhaus i 
bobl anabl, yn enwedig pobl sydd ag amhariad ar eu golwg, oherwydd cynnydd mewn pa 
mor gyffredin yw beicio, gan gynnwys gosod croesfannau llwybrau beiciau newydd a 
pharhad llwybrau beiciau wrth safleoedd bysiau. [2] [3] [4] 

8.3 Sicrhau’r manteision gorau posibl a lliniaru niwed 
Yn fwyaf sylfaenol, mae Canllawiau 2026 yn cefnogi disodli teithiau a wneir gan gerbydau 
sy’n achosi niwed cymdeithasol sylweddol (cerbydau modur) â dulliau trafnidiaeth sy’n 



achosi llai o niwed (cerdded, olwyno a beicio, wedi’u hintegreiddio â thrafnidiaeth 
gyhoeddus). [29][30][42]  

Yng ngoleuni’r newidiadau sy’n cael eu gwneud yng Nghanllawiau 2026, mae’r dulliau 
canlynol wedi cael eu cynnig i gynyddu’r manteision a lliniaru’r niwed sy’n cael ei achosi 
drwy gael mwy o gerdded, olwyno a beicio. 

Dyma’r camau gweithredu hyn; 

• Cydweithio â Trafnidiaeth Cymru a Llywodraeth Cymru o ran meysydd polisi 
cysylltiedig cyfagos a’u prosesau gwneud penderfyniadau ynghylch trafnidiaeth, a 
rhoi mwy o lais iddynt, er mwyn helpu i weithio tuag at nodau cyffredin, gan 
gynnwys; 

o Ffrwd waith ‘Rhoi terfyn ar aflonyddu ar sail rhywedd mewn mannau 
cyhoeddus’ y tîm Trais yn erbyn Menywod a Merched, Cam-drin Domestig a 
Thrais Rhywiol 

o Cynllun Gweithredu Hawliau Pobl Anabl a thîm polisi Pobl Anabl 
o Datgarboneiddio a lliniaru effaith newid yn yr hinsawdd 
o Risg llifogydd a’r gallu i wrthsefyll yr hinsawdd 
o Cydraddoldeb a hawliau dynol 
o Tai a datblygu 
o Priffyrdd a diogelwch ar y ffyrdd 
o Cludiant i ddysgwyr 
o Iechyd a lles 
o Gwasanaethau brys  
o Adfywio 
o Economeg 
o Trenau 
o Bysiau 

 
• Parhau i gydweithio â grwpiau anabl, sefydliadau academaidd, rhanddeiliaid a hefyd 

partneriaid ledled y DU megis Active Travel England i gynnal ymchwil, datblygu 
tystiolaeth a datblygu gwybodaeth sy’n llywio ‘Pontio Teg’ i deithio llesol, ac 
ymrwymo i ddefnyddio’r dystiolaeth honno’n gyflym i ddatblygu polisi. Mae’r 
ffrydiau gwaith gweithredol yn cynnwys; 

o Llwyddodd TrC i wneud cais i Ganolfan Dystiolaeth Ymchwil Iechyd a Gofal 
Cymru gynnal Adolygiad Cyflym annibynnol o Dystiolaeth. Mae hwn yn 
edrych yn systematig ac yn gyfannol ar dystiolaeth o’r rhwystrau a’r 
hwyluswyr i bobl anabl mewn ymateb i newidiadau yn seilwaith Teithio 
Llesol, a’r effaith ar eu hygyrchedd. Disgwylir y bydd yn cael ei gyhoeddi ym 
mis Hydref 2025. 

o Mae Canolfan Dylunio Trafnidiaeth Cymru yn arsylwr rheolaidd ym Mhanel 
Hygyrchedd a Chynhwysiant TrC, ac mae’n gweithio’n agos i gefnogi’r gwaith 
o ddatblygu’r cynllun cyflawni Teithio i Bawb, gan roi’r arferion gorau ar 



waith wrth gymryd rhan ar draws cynnig trafnidiaeth integredig TrC. Mae’r 
Ganolfan hefyd yn cymryd rhan weithredol yn y gwaith o roi dull gweithredu 
‘Teithio i Bawb’ Llywodraeth Cymru ar waith. Bydd hyn yn arwain at 
gryfhau mecanweithiau cynnwys a llywodraethu o ran strategaethau, 
polisïau a chyflawni trafnidiaeth.  
  

Mewn perthynas â’r niwed o ran gwaharddiadau a nodwyd gan bobl anabl [3] a achosir gan 
y cynnydd mewn seilwaith cerdded a beicio, yn benodol parhad cyfleusterau beicio wrth 
safleoedd bysiau a llwybrau cyd-ddefnyddio, ac ymhellach i’r mesurau lliniaru a 
ddarparwyd eisoes yng Nghanllawiau 2026, mae’r mesurau lliniaru canlynol wedi cael eu 
nodi ym mhroses yr Asesiad o’r Effaith ar Gydraddoldeb; 

• Ymchwilio a datblygu technolegau a thechnegau newydd i liniaru risgiau i 
ddefnyddwyr mewn senarios prysur neu gymhleth o barhad llwybr beiciau wrth 
safleoedd bysiau. Dylai hyn gynnwys treialon yn y fan a’r lle mewn senarios yn y byd 
go iawn gyda phobl anabl ac sy’n casglu tystiolaeth o ansawdd uchel drwy raglenni 
monitro a gwerthuso sydd â digon o adnoddau. 

• Cyhoeddiadau sain a gwelliannau eraill i weithrediadau a thechnoleg bysiau, sy’n 
rhybuddio teithwyr sy’n dod oddi ar y bws wrth safleoedd bysiau sydd â llwybrau 
beiciau, yn unol â gweithgareddau’r rhaglen Diwygio Bysiau. 

• Ymgyrch gorfodi gan yr heddlu yn defnyddio troseddau traffig symudol sy’n bodoli 
eisoes ar gyfer pobl sy’n reidio beiciau mewn ffyrdd sy’n effeithio ar bobl anabl. 

• Ymgyrch hysbysebu a chymdeithasol sydd wedi’i dargedu ar lefel ficro i dargedu 
pobl sy’n beicio ar hyn o bryd, gan adrodd stori rymus am yr effaith y mae beicio 
anystyriol yn ei chael ar bobl anabl. 

8.4 Monitro a gwerthuso 
Fel canllawiau dylunio ar gyfer prosiectau adeiladu, bydd yn cymryd peth amser i 
Ganllawiau 2026 arwain at newidiadau ar lawr gwlad i’r gwaith o ddarparu seilwaith. Gan 
ddefnyddio mecanweithiau perthnasol, o ran adrodd blynyddol, bydd Llywodraeth Cymru 
yn monitro ac yn gwerthuso effaith Canllawiau 2026 ar gyflawni’r nod hirdymor o 
gynyddu’r defnydd, a chyfran y defnydd, o gerdded, olwyno a beicio gan ddefnyddio Arolwg 
Teithio Cenedlaethol Cymru. Bydd hefyd yn tracio’r defnydd o fuddsoddiad Llywodraeth 
Cymru i gyflawni cynlluniau teithio llesol drwy’r cynlluniau cyflawni trafnidiaeth 
rhanbarthol ar ran y Cyd-bwyllgorau Corfforedig a Gweinidogion Cymru.  

Mae adborth gan ymarferwyr ynghylch Canllawiau 2026 yn rhan hanfodol o welliant 
parhaus. Ar ôl rhoi Canllawiau 2026 ar waith, bydd Trafnidiaeth Cymru yn parhau i gofnodi 
ac archifo sylwadau ac ymholiadau a dderbynnir yn eu cylch ym mlwch derbyn 
Design.Office@tfw.Wales ar ran Gweinidogion Cymru.  

Mae cymorth ar gyfer Monitro a Gwerthuso ar gael i ymarferwyr drwy 
atmonitoring.tfw.wales. Gall Trafnidiaeth Cymru ddarparu cyngor a chymorth i ymarferwyr 
ddatblygu a darparu dulliau Monitro a Gwerthuso cymesur. 

mailto:Design.Office@tfw.Wales


Adran 9. Datganiad 
Rwyf yn fodlon bod effaith y cam arfaethedig wedi cael ei hasesu a’i chofnodi’n ddigonol. 

Enw’r Uwch Swyddog Cyfrifol / Dirprwy Gyfarwyddwr: Alex Walters 

Adran: Trafnidiaeth Leol Integredig 

Dyddiad: 13/10/2026 

 



Atodiad A. Asesiad or Effaith ar Hawliau Plant  

Amcanion polisi sy’n berthnasol i blant a phobl ifanc 
Mae Canllawiau 2026 yn hyrwyddo strydoedd diogel a hygyrch sy’n cefnogi symudedd 
annibynnol, mynediad at addysg a chwarae. Mae’n cyfrannu tuag at Erthygl 31 (hawl i 
chwarae), Erthygl 12 (cyfranogiad), Erthygl 6 (bywyd, goroesi a datblygu), Erthygl 24 
(iechyd), Erthygl 28 (addysg) ac Erthygl 3 (buddiannau gorau). 

I gael dadansoddiad manwl o’r effeithiau ar blant, cyfeiriwch at yr Asesiad o’r Effaith ar 
Gydraddoldeb mewn perthynas â nodwedd warchodedig Oedran mewn perthynas â phlant 
a phobl ifanc yn Atodiad B. 

Tystiolaeth ac ymgysylltiad 
Rhyngwladol/Cenedlaethol: Ymchwil Symudedd Annibynnol Plant; Adroddiad Cynnydd ar 
yr Adolygiad Gweinidogol o Gyfleoedd Chwarae (2025) yn nodi camau gweithredu i 
wreiddio digonolrwydd cyfleoedd chwarae. Data o wahanol ffynonellau sy’n dangos y galw 
am ddewisiadau teithio llesol diogel [1][9][38]. 

Erthygl CCUHP Eglurhad 
Erthygl 31 – 
Chwarae a 
Hamdden 

Mae nodweddion ansawdd rhwydwaith, croesfannau diogel a 
“chwarae ar y ffordd” yn galluogi chwarae a chyswllt 
cymdeithasol bob dydd [9]. 

Erthygl 12 – 
Cyfranogiad 

Ymrwymiad i gynnwys plant a phobl ifanc yn y gwaith o 
gynllunio, ymgysylltu a gwerthuso’r prosiect. [19] [28] 

Erthygl 24 – Iechyd Cefnogi gweithgarwch corfforol arferol; lleihau’r risg o niwed ar 
y ffyrdd; lleihau dod i gysylltiad â llygredd drwy newid dulliau 
teithio [5] [12] [13] [16] 

Erthygl 28 – Addysg Mae llwybrau mwy diogel yn gwella mynediad annibynnol i 
ysgolion a cholegau, a chyrhaeddiad addysgol. [16] [17] 

Erthygl 3 – 
Buddiannau gorau 

Mae amcanion dylunio yn blaenoriaethu diogelwch a 
hygyrchedd i blant a theuluoedd. [19] [28] 
 

 

Asesiadau a lliniariadau 
Disgwylir effeithiau cadarnhaol o Ganllawiau 2026 ar blant ym meysydd cyfranogiad, 
chwarae, symudedd, diogelwch, cyrhaeddiad addysgol ac iechyd. [2][3][8].  Nid oes unrhyw 
effeithiau negyddol ar hawliau plant wedi eu nodi. 



Atodiad B. Asesiad o’r Effaith ar Gydraddoldeb 

Crynodeb 
Roedd yr Asesiad hwn o’r Effaith ar Gydraddoldeb yn asesu effaith y canllawiau technegol 
diweddaraf yng Nghanllawiau 2026 ar gerdded, olwyno a beicio i wella hygyrchedd a chynhwysiant 
buddsoddiadau mewn teithio llesol, gan gefnogi manteision hirdymor ar raddfa’r boblogaeth ar 
draws y nodweddion gwarchodedig i gyd.  

Mae’r Asesiad hwn o’r Effaith ar Gydraddoldeb yn asesu effaith y diweddariadau rhwng y 
Canllawiau arfaethedig ar gyfer 2026 a’r Canllawiau presennol ar gyfer 2021. Fodd bynnag, nid yw’r 
Asesiad hwn o’r Effaith ar Gydraddoldeb yn ailasesu effaith bwriad strategol Llwybr Newydd 
(Strategaeth Drafnidiaeth Cymru 2021) i gynyddu pa mor gyffredin yw teithio llesol, gan fod y 
penderfyniad hwnnw eisoes wedi cael ei wneud. Fodd bynnag, mae’n cynnig cyfle i adlewyrchu sut 
gall gwell canllawiau dylunio strydoedd liniaru unrhyw niwed i bobl â nodweddion gwarchodedig 
ac i wneud y mwyaf o gyfleoedd ar gyfer gwelliannau. 

Mae Canllawiau 2026 yn cynnig llai o effaith ar bobl anabl a gwell hygyrchedd a chynhwysiant o’i 
gymharu â chadw Canllawiau 2021 fel y canllawiau presennol.  

Mae angen gwneud rhai penderfyniadau anodd, gan gydbwyso effeithiau negyddol amgylcheddau 
stryd newydd a gwahanol ar rai grwpiau â’r potensial ar gyfer manteision hirdymor i’r boblogaeth. 
Er enghraifft, mae defnyddwyr sydd ag amhariad ar eu golwg yn dweud eu bod yn fwy pryderus 
oherwydd y cynnydd mewn pa mor gyffredin yw llwybrau beiciau wrth safleoedd bysiau. Ar ôl 
pwyso a mesur y dystiolaeth hon, ac wrth ystyried y canlyniadau tymor hwy ar iechyd, symudedd, 
lle a chynaliadwyedd, mae manteision y newidiadau a gynigir yng Nghanllawiau 2026 ar raddfa’r 
boblogaeth yn gorbwyso’r niwed. Yn ogystal â chamau i liniaru unrhyw effeithiau negyddol 
gweddilliol yn sgil Canllawiau 2026, mae’r Asesiad hwn o’r Effaith ar Gydraddoldeb yn cynnig 
ymchwil a chydweithio parhaus ochr yn ochr â chynllun monitro a gwerthuso parhaus.    

Gan gydnabod cynulleidfa dechnegol y ddogfen hon, mae’r fersiwn diwygiedig yn darparu gwell 
hygyrchedd a dyluniad gwybodaeth drwy wella dolenni mewnol a darparu gwell cyngor ar 
gymhwysedd Elfennau Dylunio. Mae’r Log Penderfyniadau Dylunio newydd yn Atodiad L yn sicrhau 
tryloywder o ran dewisiadau wrth ddylunio prosiect, ac mae gwelliannau i ddyletswyddau monitro 
yn tracio canlyniadau cydraddoldeb. Bydd y diwygiadau hyn yn helpu i sicrhau bod dylunwyr yn 
fwy gwybodus ac atebol ynghylch effeithiau eu penderfyniadau ar gydraddoldeb. 

Effeithiau cadarnhaol allweddol ar gydraddoldeb  
Gan ymateb i adborth gan ddefnyddwyr, yn enwedig gan grwpiau sy’n cynrychioli pobl anabl, mae’r 
diweddariad hwn yn pwysleisio’r angen i wahanu pobl sy’n cerdded oddi wrth bobl sy’n beicio, ac i 
leihau’r cynnydd o lwybrau cyd-ddefnyddio fel dewis cyntaf gan ddylunwyr. Mae’n cynnwys siart 
llif newydd (Ffigur 11.1: Dewis Dylunio Cysylltiadau y Map Rhwydwaith Teithio Llesol) gyda 
chysylltiadau i’r Elfennau Dylunio er mwyn helpu i dywys dylunwyr i ffwrdd rhag defnyddio 
llwybrau cyd-ddefnyddio mewn lleoliadau amhriodol.  



Mae Canllawiau 2026 yn cryfhau canlyniadau dylunio sy’n gynhwysol o ran rhywedd. Mae’r 
diweddariadau dylunio allweddol yn cynnwys pwysleisio pwysigrwydd diogelwch goddrychol ar 
gyfleusterau teithio llesol, megis Llwybrau beiciau wedi’u diogelu, troedffyrdd lletach, a mesurau 
gwahanu ffisegol parhaus oddi wrth draffig prysur er mwyn mynd i’r afael â phryderon ynghylch 
diogelwch ar y ffyrdd. Mae goleuadau, llinellau gweld clir, a gwyliadwriaeth naturiol yn cael eu 
blaenoriaethu i wella diogelwch personol gwirioneddol a thybiedig. Mae’n cynnig ymgysylltiad 
cynhwysol, sy’n gofyn am ymgynghori wedi’i dargedu â menywod a merched, wedi’i gefnogi gan 
Asesiad o’r Effaith ar Gydraddoldeb ar bob cam.  

Mae’r egwyddorion creu lleoedd diweddaraf bellach yn nodi gofynion ar gyfer seddi rheolaidd, 
toiledau hygyrch, a nodweddion sy’n addas i’r henoed ac i deuluoedd i gefnogi teithiau sy’n stopio 
sawl gwaith. Rhaid i gyffyrdd a chroesfannau roi blaenoriaeth i bobl sy’n cerdded, olwyno a beicio, 
gyda chynlluniau mwy diogel a llwybrau parhaus. Mae integreiddio â thrafnidiaeth gyhoeddus, 
mannau diogel i barcio beiciau, a mannau i wefru e-feiciau yn cael ei atgyfnerthu. Nod y mesurau 
hyn yw gwneud rhwydweithiau teithio llesol yn fwy diogel, yn fwy cynhwysol ac yn ddeniadol i 
fenywod a merched, gan annog mwy o bobl i fanteisio arnynt a lleihau rhwystrau. 

Parhad llwybr beiciau wrth safleoedd bysiau 
Bwriad yr adran ychwanegol hon o’r Asesiad o’r Effaith ar Gydraddoldeb yw cofnodi’n fanylach yr 
ystyriaeth a roddir i barhad llwybrau beicio wrth safleoedd bysiau. Cafodd y nodweddion hyn eu 
cynnwys yng Nghanllawiau 2021, ac maent yn dal i fod wedi’u cynnwys yng Nghanllawiau 2026, 
gydag addasiadau a mesurau lliniaru i leihau’r risg neu’r allgáu a’r niwed y gallent eu hachosi.  

Cyflwyniad 
Gall pobl sy’n beicio ar gyfleuster beicio ac sy’n pasio safle bws naill ai ddod ar draws pobl eraill 
sy’n cerdded neu’n olwyno, neu efallai bydd rhaid iddynt gymysgu â thraffig modur. Pan fydd 
egwyddorion craidd y Canllawiau, sef parhad, uniongyrchedd, cydlyniaeth, atyniad a diogelwch yn 
cael eu rhoi ar waith i integreiddio safleoedd bysiau i lwybrau beiciau ar wahân a llwybrau cyd-
ddefnyddio mewn senarios yn y byd go iawn, mae’r amrywiadau ar y chwe trefniant a roddir yn 
Elfennau Dylunio 501-506 yn codi.  

Mae rhai pobl anabl wedi mynegi pryderon ynghylch rhai o’r nodweddion hyn. Mae sefydliadau sy’n 
cynrychioli pobl anabl, yn enwedig Cŵn Tywys Cymru ac RNIB Cymru, wedi ymgysylltu â thîm 
Canllawiau 2026 drwy ddarparu ymchwil a thystiolaeth, yn ogystal â chyflwyno syniadau a 
gwerthuso mesurau lliniaru posibl i’r pryderon hyn.  

Mewn ymateb i bryderon a godwyd ynghylch y nodweddion hyn gan Gŵn Tywys Cymru ac RNIB 
Cymru, mae’r adran hon yn adrodd ar y dystiolaeth ac yn egluro’r rhesymeg dros wneud 
penderfyniadau wrth ddiweddaru Canllawiau 2026 ar gyfer y nodweddion hyn. 

Effeithiau ar bobl anabl 
Mae ffyrdd osgoi safleoedd bysiau, esgynloriau a threfniadau tebyg yn elfennau hanfodol o 
rwydwaith teithio llesol cynhwysol sy’n galluogi ystod eang o bobl, gan gynnwys pobl anabl, i 
deithio ar feic [25]. Mae hefyd yn ofynnol iddynt greu’r amodau ar gyfer cynyddu cynhwysiant 



beicio o ran oedran a rhywedd (gan gynnwys yn ôl oedran a rhywedd amrywiol pobl anabl), drwy 
gynnig y rhwydweithiau diogel, parhaus rhagofynnol [1][2][15][38]. 

Mae tystiolaeth o ymchwil diweddar [2][3][4] yn dangos bod rhai dyluniadau llwybrau beiciau wrth 
safleoedd bysiau yn cynyddu pryder i bobl ddall a phobl sydd ag amhariad ar eu golwg. Mae 
defnyddwyr sydd ag amhariad ar eu golwg eisoes yn profi lefelau uwch o bryder na’r boblogaeth 
gyffredinol [24] ac mae cynyddu’r baich mae’r gorbryder hwn yn ei achosi yn creu effaith negyddol 
ar bobl sydd ag amhariad ar eu golwg. 

Cydnabyddir bod ychwanegu llwybrau beiciau a llwybrau cyd-ddefnyddio wrth safleoedd bysiau yn 
ychwanegu cymhlethdod at symudiadau yn eu cyffiniau. [2] [3] Cydnabyddir bod beiciau’n aml yn 
dawelach na cheir ac y gall fod yn anodd i bobl sydd ag amhariad ar eu golwg a’u clyw sylwi arnynt.  

Fodd bynnag, nodir hefyd mai’r nod polisi a dargedir yma yw disodli un cerbyd peryglus (person 
sy’n gyrru car preifat) â cherbyd arall sy’n llai peryglus (person ar feic) [29] [30] [42]. Mae hyn â 
manteision uniongyrchol a manteision thymor hwy i ganlyniadau economaidd, cymdeithasol, 
iechyd a llesiant ar raddfa’r boblogaeth. [1] [5] [7] [14] [38] [44]   

Opsiynau a ystyriwyd ar gyfer parhad llwybr beiciau wrth safleoedd bysiau 
Ystyriwyd tri opsiwn ar gyfer diweddaru Elfennau Dylunio Canllawiau Teithio Llesol ar gyfer 
parhad llwybr beiciau wrth safleoedd bysiau, a dim ond un sydd wedi cael ei ddewis i’w gario 
ymlaen. Dyma’r opsiynau; 

1. Gwneud dim byd; dim newid i’r Canllawiau ar DE 501-504. Ni chafodd yr opsiwn hwn ei 
ddatblygu, gan y byddai hyn yn golygu bod y cyfle yn cael ei golli i wella a mireinio’r 
canllawiau ar sail ymchwil newydd a mewnbwn o ymgysylltiad cynnar â rhanddeiliaid. 
Disgwylir i hyn wella canlyniadau dylunio yn sylweddol. 
 

2. Diweddaru, gwella ac ehangu DE 501-504 ac adran 11.31 (yr opsiwn a ffefrir i’w gario 
ymlaen). Mae’r opsiwn hwn yn ceisio mireinio a gwella canllawiau ar gyfer parhad 
llwybrau beiciau wrth safleoedd bysiau. Gan ddefnyddio dull systemau diogel, mae 
Canllawiau 2026 yn cynghori’n gyntaf i ddileu rhyngweithio rhwng llwybrau 
beiciau/safleoedd bysiau drwy gynllunio rhwydwaith. Lle nad yw hyn yn bosibl, er 
enghraifft mewn strydoedd siopa lleol lle mae cyflymder a llif traffig moduron yn gofyn am 
lwybrau beiciau, a lle mae’r galw am gludo bysiau yn gofyn am safleoedd bysiau, dylid 
defnyddio Elfennau Dylunio 501-504, gan roi ystyriaeth ofalus i ffactorau sy’n benodol i’r 
safle. Dylid eu defnyddio bob amser ar y cyd ag ymgysylltiad a chyfranogiad pobl leol, yn 
enwedig pobl anabl, ac ochr yn ochr ag ymyriadau i newid ymddygiad. Mae angen cofnod 
llawn o’r penderfyniadau yn y Log Penderfyniadau Dylunio newydd yn Atodiad L.  

3. Gwaharddiadau, seibiannau a moratoria ar un neu fwy o’r Elfennau Dylunio DE 501-
504. Ni ddatblygwyd yr opsiwn hwn gan y byddai hyn yn atal awdurdodau lleol rhag gallu 
darparu cyfleusterau beicio parhaus, diogel ac ar wahân yng Nghymru, gan ei gwneud yn 
debygol y byddai’n amhosibl cyrraedd y targedau teithio llesol a nodir yn Strategaeth 
Drafnidiaeth Cymru [23]. Byddai hyn hefyd yn gofyn am fecanwaith arall gan y llywodraeth, 
gan mai dim ond un o nifer o ddogfennau canllawiau technegol perthnasol ar gyfer dylunio 



strydoedd yng Nghymru yw Canllawiau’r Ddeddf Teithio Llesol. Byddai hyn hefyd yn gwyro 
oddi wrth normau o ran gweithrediadau, cynnal a chadw a dylunio strydoedd, gan y 
byddai’n arwain at ganoli atebolrwydd gwneud penderfyniadau i Lywodraeth Cymru, ac i 
ffwrdd oddi wrth swyddogion ac aelodau Awdurdodau Lleol [15]. 
 

Fel y nodir yn y Canllawiau Drafft ar gyfer 2026, mae’r opsiwn sy’n cael ei ffafrio ac sy’n cael ei gario 
ymlaen yn y Canllawiau Drafft ar gyfer 2026 ar y nodweddion hyn yn cynrychioli’r dulliau a’r 
arferion gorau sy’n cael eu derbyn ar hyn o bryd. Fodd bynnag, bydd y ddogfen yn cael ei hadolygu 
a’i diweddaru’n rheolaidd i ystyried yr arferion gorau sy’n dod i’r golwg yn dilyn ymgysylltu rhwng 
Llywodraeth Cymru, Trafnidiaeth Cymru a phartneriaid perthnasol ledled y DU. 

Yr opsiwn a ffefrir ar gyfer llwybrau beiciau wrth safleoedd bysiau a gymerwyd ymlaen yn y 
diweddariad hwn 
Mae’r canllawiau diwygiedig ar y nodweddion hyn wedi’u cynnwys yn adran 11.31 o’r Canllawiau 
Drafft ar gyfer 2026, ac enghreifftiau dylunio 501-504 yn Atodiad G. 

Y prif newidiadau cyffredinol yng Nghanllawiau 2026 sy’n effeithio ar yr holl gyfleusterau beicio 
wrth safleoedd bysiau yw; 

• Canllawiau newydd ar alinio cyfleusterau beicio oddi wrth lwybrau bysiau lle bynnag y bo 
modd (11.31.3). 

• Canllawiau newydd ar ymgysylltu a gorfodi pan fydd nodweddion newydd yn cael eu 
cyflwyno neu pan fydd nodweddion presennol yn achosi pryderon (11.31.9). 

• Atgyfnerthu’r gofynion am gyfleusterau cerdded a beicio ar wahân i osgoi cyfleusterau 
llwybrau cyd-ddefnyddio mewn ardaloedd trefol prysurach, yn enwedig mewn perthynas â 
safleoedd bysiau mewn cyfleusterau beicio (11.31.12). 

• Atgyfnerthu’r broses ailddyrannu gofod ar y ffordd o blaid lled ychwanegol ar gyfer 
safleoedd bysiau, cyfleusterau i gerddwyr a llwybrau beiciau (a restrir ym mhob Elfen 
Ddylunio o dan ‘Ystyriaethau eraill’) 

• Testun newydd yn 11.31 a’r elfennau dylunio yn nodi bwriad Llywodraeth Cymru i fonitro 
arferion y DU ar gyfer gwelliannau sy’n dod i’r amlwg yn y maes hwn, megis y gwaith sydd 
ar y gweill gan Brian Deegan ac Active Travel England i ddatblygu adnodd asesu ansawdd 
llwybrau beicio ar safleoedd bysiau. Os yw’n briodol, bydd Canllawiau 2026 yn cael eu 
diweddaru i gyd-fynd ag arferion gorau’r DU. 

Ar ôl ymgysylltu yn ystod y cyfnod ymgynghori, ac yn dilyn mewnbwn gan Banel Hygyrchedd a 
Chynhwysiant TrC, RNIB Cymru a Chŵn Tywys Cymru, yn ogystal â rhanddeiliaid eraill, mae’r 
Elfennau Dylunio wedi cael eu mireinio, mae dwy Elfen Ddylunio ychwanegol wedi cael eu datblygu, 
yn ogystal â Ffigur 11.28 newydd: Dewis dyluniad safle bws. 

Ni wnaed unrhyw welliannau penodol i Elfen Ddylunio 501 (Safle bws: parhad lôn feiciau), ond 
gwnaed gwelliannau i Elfennau Dylunio 502, 503 a 504. Mae’r rhain wedi’u crynhoi isod.  

Dyma’r diweddariadau i DE 502 a 503 ffyrdd osgoi safleoedd bysiau; 



• Gwahanu’n llwybrau beiciau unffordd (DE 502) a llwybrau beiciau 2-ffordd (DE 503)  
• Ail-enwi fel ‘Ffordd osgoi safle bws’ er mwyn osgoi amwysedd. 
• Cynyddu’r lled dymunol lleiaf o 2.0m i 2.5m yng Nghanllawiau 2026.  
• Gwahanol atebion wedi’u cynnwys o ran dyluniad croesfannau, gan gynnwys croesfannau â 

goleuadau traffig. 
• Cysoni manylion yr Elfennau Dylunio â Chanllawiau diweddaraf yr Adran Drafnidiaeth ar 

gyfer Darparu a dylunio safleoedd bysiau symudol [57] i wella cydymffurfiad beicwyr, 
lleihau cyflymder pobl sy’n beicio ar hyd y nodweddion hyn a lleihau faint o ryngweithio 
sy’n digwydd wrth groesfan mynediad y safle bws. Mae’r rhain yn cynnwys; 

o cyflwyno pwynt ymuno dewisol ar gyfer pobl sy’n beicio ac sy’n dymuno ailymuno â 
thraffig y gerbytffordd;  

o potiau plannu Systemau Draenio Cynaliadwy ar ongl aflem yn wynebu traffig beiciau 
sy’n dod tuag atynt, a; 

o lleihau lled absoliwt lleiaf y lôn a’r croesfannau i gerddwyr. 

Dyma’r diweddariadau i DE504 a 505 Esgynloriau safleoedd bysiau; 

• Gwahanu’n ddau amrywiad; gyda a heb ynys esgynlawr, yn unol â Chanllawiau [57] newydd 
yr Adran Drafnidiaeth 

• Stribedi amlinelliad trapesoidaidd sy’n gwahanu’r droedffordd oddi wrth y llwybr beiciau 
a’r safle bysiau.   

• Palmant botymog tramffordd ar fynediad ac allanfa’r llwybr beiciau o’r esgynlawr bysiau. 
• Marciau ildio ar fynediad y llwybr beiciau i’r esgynlawr bysiau. 
• Cynnwys canllawiau ar balmentydd yn DE 505 
• Cysoni manylion yr Elfennau Dylunio â Chanllawiau diweddaraf yr Adran Drafnidiaeth ar 

gyfer Darparu a dylunio safleoedd bysiau symudol [57] i wella cydymffurfiad beicwyr, 
lleihau cyflymder pobl sy’n beicio ar hyd y nodweddion hyn a lleihau faint o ryngweithio 
sy’n digwydd wrth groesfan mynediad y safle bws. Mae’r rhain yn cynnwys; 

o cyflwyno pwynt ymuno dewisol ar gyfer pobl sy’n beicio ac sy’n dymuno ailymuno â 
thraffig y gerbytffordd, a; 

o lleihau lled absoliwt lleiaf y lôn a’r croesfannau i gerddwyr. 
 

Dyma’r diweddariadau i DE506 Safle bws: cyd-ddefnyddio; 

• Cynyddu’r lled absoliwt lleiaf y tu ôl i gysgodfan fysiau i 2.7m. 
• Gwneud penderfyniadau drwy siart llif (Ffigur G3) wedi’i ychwanegu ar gyfer cyfleusterau 

llwybr cyd-ddefnyddio i egluro cymhwysedd cyfyngedig cyfleusterau cyd-ddefnyddio. 

Casgliadau ac argymhellion 
Disgwylir y bydd y diwygiadau i Ganllawiau 2026 sy’n ymwneud â pharhad llwybrau beiciau wrth 
safleoedd bysiau yn cael effaith gadarnhaol yn gyffredinol i bobl anabl. Mae hyn yn cynnwys 
eglurder cyffyrddol gwell, cyson a chydymffurfiol ar esgynloriau bysiau a lleihad o ran pa mor 
gyffredin yw llwybrau cyd-ddefnyddio wrth safleoedd bysiau mewn seilwaith newydd. Mae’n rhoi 



arweiniad i ddylunwyr ar welliannau eraill sy’n gymedrol, cynyddrannol, ond sy’n ymateb i 
ddefnyddwyr, i ddimensiynau a manylion safonol y cynllun y dylent eu rhoi ar waith mewn senarios 
ôl-osod yn y byd go iawn.  

Cydnabyddir ei bod yn debygol y bydd rhai effeithiau negyddol parhaus yn deillio o lwybrau beiciau 
wrth safleoedd bysiau, gan effeithio’n bennaf ar bobl ddall a phobl sydd ag amhariad ar eu golwg 
drwy fwy o bryder [3], ond hefyd effeithio ar unrhyw ddefnyddwyr sy’n eu gweld yn newydd neu’n 
ddryslyd [2].  

Nid yw Canllawiau 2026 yn god ymddygiad ar gyfer defnyddwyr ffyrdd. Adroddir bod ofnau o gael 
gwrthdrawiad â pherson ar gefn beic yn ffactor achosol mewn niwed a achosir i bobl ddall o 
ganlyniad i’r cynnydd cymdeithasol mewn seiclo [3].  

O ran ymddygiad y beicwyr hynny sydd ddim yn cydymffurfio â Rheolau’r Ffordd Fawr, mae dull 
COM-B o ddadansoddi ymddygiad gan TrC wedi canfod bod “Cymhelliant” yn darged ar gyfer 
ymyrraeth ymddygiadol. Yn gyffredinol, mae gan bobl sy’n beicio mewn amgylcheddau sydd wedi’u 
dylunio’n dda y Galluogrwydd (brêcs, sgiliau) a’r Cyfle (hyfforddiant, dangosyddion blaenoriaeth 
eglur megis marciau ffordd) i reoli’r rhyngweithio â phobl sy’n cerdded yn unol â Rheolau’r Ffordd 
Fawr. Efallai na fydd y rhai hynny nad ydynt yn cydymffurfio yn gwerthfawrogi’r effaith sylweddol 
y mae eu hymddygiad yn ei chael ar bobl anabl. Rhoddir sylw i hyn yn adran 7.1 y Canllawiau, gan 
argymell bod awdurdodau lleol yn darparu seilwaith newydd ochr yn ochr ag ymgysylltiad wedi’i 
dargedu, gan gynnwys pobl anabl, defnyddwyr beiciau ac eraill, ochr yn ochr ag atgyfnerthu 
egwyddorion presennol Rheolau’r Ffordd Fawr a gorfodi troseddau traffig. 

Nid yw’r effeithiau negyddol a nodwyd yn rhai newydd, ac mae’r newidiadau a wnaed yng 
Nghanllawiau 2026 yn ceisio eu lleihau. Serch hynny, mae’n rhesymol ystyried sut y gellid lliniaru’r 
effeithiau negyddol hyn ymhellach eto yng ngweithgareddau a ffrydiau gwaith eraill Llywodraeth 
Cymru.  

Argymhellir bod TrC, Awdurdodau Lleol a Llywodraeth Cymru yn ystyried yr argymhellion 
canlynol; 

• Ymchwilio a datblygu technolegau a thechnegau newydd i liniaru risgiau i ddefnyddwyr 
mewn senarios prysur neu gymhleth o barhad llwybr beiciau wrth safleoedd bysiau. Dylai 
hyn gynnwys treialon yn y fan a’r lle mewn senarios yn y byd go iawn gyda thystiolaeth o 
ansawdd uchel drwy raglenni monitro a gwerthuso sydd â digon o adnoddau. 

• Cyhoeddiadau sain a gwelliannau eraill i weithrediadau a thechnoleg bysiau, sy’n rhybuddio 
teithwyr sy’n dod oddi ar y bws wrth safleoedd bysiau sydd â llwybrau beiciau. 

• Ymgyrch gorfodi gan yr heddlu yn defnyddio troseddau traffig symudol sy’n bodoli eisoes ar 
gyfer pobl sy’n reidio beiciau mewn ffyrdd sy’n effeithio ar bobl anabl. 

• Ymgyrch hysbysebu a chymdeithasol sydd wedi’i dargedu ar lefel ficro i dargedu pobl sy’n 
beicio ar hyn o bryd, gan adrodd stori rymus am yr effaith y mae beicio anystyriol yn ei 
chael ar bobl anabl. 



Crynodeb o’r Asesiad o’r Effaith ar Gydraddoldeb yn ôl nodwedd warchodedig  
(Sylwer: mae’r Asesiad hwn o’r Effaith ar Gydraddoldeb wedi cael ei ddarparu mewn fformat testun 
agored, h.y. heb ei roi mewn tabl, er mwyn gwella hygyrchedd ac eglurder pan fydd meddalwedd 
darllenydd sgrin yn ei ddefnyddio. Er mai dogfen gyfeirio dechnegol at beirianwyr, dylunwyr a 
chynllunwyr yw Canllawiau 2026 yn bennaf, mae gofal ychwanegol wedi’i gymryd i’w gwneud yn 
fwy eglur i ddarllenwyr sgrin. Bwriad hyn yw gwella cynhwysiant rhanddeiliaid ac ymarferwyr sy’n 
ddall neu sydd ag amhariad ar eu golwg yn y broses o graffu ar y ddogfen Canllawiau 2026 ac felly 
ei wella’n barhaus.) 

Mae’r adran hon yn crynhoi gwybodaeth a ystyriwyd gan dîm prosiect Canllawiau’r Ddeddf Teithio 
Llesol 2026 mewn perthynas â grwpiau o bobl â nodweddion gwarchodedig o dan Ddeddf 
Cydraddoldeb 2010. Mae gwella tegwch canlyniadau yn un o amcanion craidd Canllawiau 2026. 

Mae’r Asesiad hwn o’r Effaith ar Gydraddoldeb yn nodi’r diwygiadau, yr effeithiau posibl sy’n codi, 
tystiolaeth o’r effeithiau hynny a’r mesurau lliniaru a gymerwyd lle mae effeithiau o’r fath yn 
negyddol sy’n deillio o’r newidiadau rhwng Canllawiau 2021 a’r Canllawiau drafft ar gyfer 2026 ar 
gyfer pob nodwedd. 

Dechreuodd proses yr Asesiad o’r Effaith ar Gydraddoldeb ym mis Ionawr 2025, gyda’r gwaith 
cychwynnol o gwmpasu effeithiau posibl ar gydraddoldeb. Nododd hyn bod yna botensial bach i 
fach iawn ar gyfer effaith ar Briodas a Phartneriaeth Sifil, Hil a Chrefydd. Nododd bod yna botensial 
sylweddol ar gyfer effaith ar Anabledd, Rhyw, Oedran, Beichiogrwydd a Mamolaeth. Disgwylir y 
bydd yna rywfaint o effaith gadarnhaol ar ddiogelwch y cyhoedd mewn perthynas ag Ailbennu 
Rhywedd a Chyfeiriadedd Rhywiol.  

Blaenoriaeth y cynllun gweithredu a rheoli’r prosiect hwn oedd ymgysylltiad cynnar â 
rhanddeiliaid, gan fanteisio i’r eithaf ar y cyfle i gael eu pryderon a’u dealltwriaeth i lywio’r 
dadansoddiad cyd-destunol a’r dulliau technegol a ddefnyddir i ddiweddaru’r ddogfen ganllawiau 
dylunio strydoedd hon.  

Ffactorau allgáu hanesyddol a strwythurol sylweddol wrth ddylunio strydoedd ar gyfer 
nodweddion gwarchodedig penodol  
Ar gyfer rhai nodweddion gwarchodedig - ond nid pob un - mae tystiolaeth gref o allgáu hanesyddol 
a strwythurol sylweddol o ran mynediad i strydoedd a chynhwysiant yn y broses o ddylunio 
strydoedd.  

Er enghraifft; ers gwawr gwareiddiad, mae strydoedd a phriffyrdd yn darparu man cyhoeddus 
parhaus i blant chwarae yn anffurfiol. Yn ystod y 120 mlynedd diwethaf, mae’r gofod hwn wedi ildio 
i gael ei ddefnyddio ar gyfer symud a storio ceir preifat, heb ymgynghori â phlant na’u cynnwys yn y 
penderfyniad hwnnw, nac wrth ddatblygu mesurau lliniaru.  

Mae allgáu hanesyddol o’r fath yn fframio ble rydym ni nawr, a maint yr her y mae pobl â rhai 
nodweddion yn ei hwynebu o ganlyniad. Darperir y rhain o dan is-benawdau ychwanegol fel rhan 
o’r Asesiad hwn o’r Effaith ar Gydraddoldeb ar gyfer y nodweddion gwarchodedig canlynol.  



• Oedran (plant) 
• Anabledd – pobl sydd ag amhariad ar eu golwg 
• Anabledd – pobl ag amhariad symudedd 
• Rhyw 
• Beichiogrwydd a mamolaeth 

Oedran – Plant a phobl ifanc 
Amcangyfrifon o’r boblogaeth yng Nghymru  

Ffynhonnell [18] dyddiedig 2023 
0-4 oed     = 150k 
5-15 oed  = 398k 
16-24 oed  = 339k 
Cyfanswm = 887k 
 
Sylwer: Bydd pob person yn y dyfodol yn blentyn. 

Ffactorau allgáu hanesyddol a strwythurol sylweddol wrth ddylunio strydoedd 
• nid yw plant yn cael pleidleisio mewn etholiadau, ac nid oes ganddynt unrhyw ddylanwad 

uniongyrchol o ran dal y llywodraeth i gyfrif am y gwasanaethau y maent yn eu derbyn. 
• mae plant (yn enwedig bechgyn) yn fwy tebygol na chyfartaledd y DU o gael eu lladd neu eu 

hanafu’n ddifrifol fel cerddwyr. [29] 
• mae’r cynnydd yng ngoruchafiaeth y cerbyd modur drwy’r ugeinfed ganrif a’r unfed ganrif 

ar ddeg wedi cael effaith negyddol ar symudedd annibynnol plant a’u cyfleoedd i chwarae. 
[28] 

Diwygiadau perthnasol yng Nghanllawiau 2026 
• wedi’i integreiddio â Rheoliadau Asesu Digonolrwydd Cyfleoedd Chwarae (Cymru) 2012 (P. 

3.8, 8.7) ac yn hyrwyddo ‘chwarae ar y ffordd’. 
• wedi’i ailddatgan a’i ehangu gyda Chynlluniau Teithio Llesol Ysgolion (P. 4.2.9) dwysedd 

rhwyd a mynediad uniongyrchol i bob ysgol (P. 4.7.6-4.7.7). 
• safonau dylunio gyda gwell gwahanu a blaenoriaeth i bobl sy’n cerdded, yn olwyno neu’n 

beicio (Penodau 11 a 12, ac Atodiad G) yn blaenoriaethu parhad cyfleusterau cerdded, 
olwyno a beicio diogel ar wahân, gan ymateb i bryderon am ddiogelwch plant [1] a’u bod yn 
fwy agored i niwed wrth gerdded, olwyno neu feicio [29] [30]. 

Effaith y diweddariad i’r Canllawiau (cadarnhaol/negyddol) 
(cadarnhaol) gwell cyfle i symud yn annibynnol drwy ddarparu llwybrau cerdded, olwyno a 
beicio uniongyrchol a pharhaus. 

(cadarnhaol) gwell parhad o ran cyfleusterau beicio diogel ar wahân. 

(cadarnhaol) hirdymor: cysylltiad rhwng mwy o deithio llesol yn gyffredinol a’r gallu i 
ganolbwyntio’n well yn yr ystafell ddosbarth.  



(cadarnhaol) hirdymor: cynnydd o ran cyrhaeddiad addysgol a llesiant plant. Mae 
manteision iechyd, llesiant a chyrhaeddiad yn para’n hir ac yn hirdymor.  

Rhesymeg a thystiolaeth ategol  
• galw gan y cyhoedd a phryderon ynghylch diogelwch [1] [38] 
• mae gwella symudedd annibynnol i blant yn galw ar awdurdodau lleol i allu adeiladu 

cyfleusterau beicio diogel a pharhaus [15] 
• mae cyfraddau marwolaethau uwch gan ddamweiniau bysiau/beiciau na’r rhan fwyaf o 

wrthdrawiadau eraill rhwng dau gerbyd sy’n ymwneud â defnyddiwr beic [12] 
• mae cydberthynas rhwng symudedd plant â llesiant a chyrhaeddiad addysgol [16] a 

chanolbwyntio [17] [19] 

    

 



Oedran – Pobl hŷn 

Amcangyfrifon o’r boblogaeth yng Nghymru 
65-74 oed  = 351k 
75-85 oed   = 245k 
Oedran >85      = 86k 
Cyfanswm  = 682k 
Data 2023 [18] 
 
Nodyn 1: Rhagwelir y bydd nifer y bobl sy’n 65 oed neu hŷn yng Nghymru yn cynyddu 19.6% i 
806,000 rhwng 2022 a 2032 ac yn cyrraedd dros filiwn erbyn 2060. [18] 
 
Nodyn 2: Mae cydberthynas cadarn rhwng oedran â pha mor gyffredin yw anabledd, gan gynnwys 
afiechydon amrywiol sy’n gysylltiedig ag oedran, amhariad ar y synhwyrau ac amhariad ar 
symudedd. Er enghraifft; mae un o bob pump o bobl sy’n 75 oed a hŷn yn byw gyda cholli golwg, ac 
o ran pobl sy’n 90 oed, mae hyn yn un o bob dau. [46] 

Diwygiadau perthnasol yng Nghanllawiau 2026 
• diwygio fformatau ymgynghori’r prosiect ym Mhennod 5 i gynnwys fformat hawdd ei ddeall 

a fformat y gellir eu defnyddio gan ddarllenydd sgrin.  
• pennod 9 wedi’i ehangu i gynnwys seddi, mannau gorffwys, cymhorthion symud, ac 

arwynebau sy’n ystyriol o ddementia. 
• safonau dylunio gyda gwell gwahanu a blaenoriaeth i bobl sy’n cerdded, yn olwyno neu’n 

beicio (Penodau 11 a 12, ac Atodiad G) yn blaenoriaethu parhad cyfleusterau cerdded, 
olwyno a beicio diogel ar wahân, gan ymateb i bryderon am bobl hŷn [1] a’u bod yn fwy 
agored i niwed wrth gerdded neu feicio [29] [30] [38]. 

• mae pennod 14 yn atgyfnerthu’r gofynion ar gyfer mynediad i doiledau a chyfleusterau 
newid.  

• rhagdybiaeth yn erbyn rheolaethau mynediad newydd, a chanllawiau wedi’u mireinio ar 
leoli bolardiau. 

Effaith y diweddariad i’r Canllawiau (cadarnhaol/negyddol) 
(cadarnhaol) mwy o seddi a chyfleoedd i orffwys 

(cadarnhaol) gwell symudedd wrth ddefnyddio cyfleusterau cerdded a beicio 

(cadarnhaol) Arwynebau llyfnach  

(negyddol) gorbryder a achosir gan newidiadau i amgylchedd y stryd a chyflwyno 
nodweddion ac ymddygiadau anghyfarwydd (e.e. safleoedd bysiau ar lwybrau beiciau; mwy 
o blant yn cerdded, yn olwyno, yn eistedd ac yn beicio, gan gynnwys defnyddio seddi ar 
gyfer cynulliadau cymdeithasol a beicio ar y gerbytffordd) 



Rhesymeg a thystiolaeth ategol  
• gwell aliniad â chanllawiau symudedd cynhwysol [22] 
• canllawiau ar arwynebau sy’n ystyried dementia [20] [21] 
• at ei gilydd, mae manteision hirdymor Canllawiau 2026 ar gyfer y boblogaeth (newid yn yr 

hinsawdd, yr economi, iechyd ac ati) yn gorbwyso effeithiau negyddol ar y grŵp hwn. 

Mesurau lliniaru i effeithiau negyddol o fewn Canllawiau 2026  
• canllawiau cliriach ar ymgysylltu, gan gynnwys darparu dogfennau ar sut yr ymgynghorir â 

phobl hŷn ar lefel prosiect. Mae hyn yn cynnwys ystyried allgáu digidol ar gyfer pobl hŷn 
sydd efallai ddim yn teimlo bod ymgysylltu ar-lein yn hygyrch nac yn gynhwysol.  

• gofynion newydd i ystyried demograffeg iechyd y cyhoedd wrth gynllunio rhwydweithiau a 
blaenoriaethu prosiectau.   

• gofynion diwygiedig o ran cynnal a chadw a graeanu llwybrau cerdded/olwyno. 

 



Anabledd – Amhariad ar y golwg 
Amcangyfrifon o’r boblogaeth yng Nghymru 
Pobl sydd wedi colli eu golwg yng Nghymru: 
Rhannol ddall  = 97k 
Dallineb  = 15k 
Cyfanswm  = 112k  
[46] data 2023  
 
Amcangyfrifir y bydd cyfanswm y bobl sydd wedi colli eu golwg yng Nghymru yn dyblu erbyn 2050. 

Ffactorau allgáu hanesyddol a strwythurol sylweddol wrth ddylunio strydoedd 
Mae pobl sydd ag amhariad ar eu golwg (gan gynnwys pobl ddall) yn wynebu rhai o’r heriau mwyaf 
sylweddol sy’n gysylltiedig ag amgylchedd stryd sy’n anablu, gan leihau’n sylweddol eu gallu i 
symud yn annibynnol a’u mynediad at wasanaethau. [3] [32] 

Yn aml, nid yw pobl ag amhariad ar eu golwg yn cael gyrru car ac maent yn dibynnu’n llwyr ar 
gerdded, olwyno a beicio i symud o gwmpas yn lleol yn annibynnol, yn ogystal ag ar gysylltiadau â 
dulliau trafnidiaeth gyhoeddus. 

Mae gan bobl sydd ag amhariad ar eu golwg hanes o gael eu gwahanu’n systematig yn y DU. [31] 

Mae modelau hanesyddol o anabledd, megis modelau meddygol a diffygiol o anabledd, wedi llywio 
arferion dylunio strydoedd sydd wedi allgáu pobl drwy eu dyluniad. Roedd y dulliau hyn yn 
gyffredin yn ystod datblygiad seilwaith ceir yr 20fed ganrif, gan adael llawer o hen seilwaith 
strydoedd yn anhygyrch i bobl ddall a phobl ag amhariad ar eu golwg (er enghraifft, cyffyrdd-T heb 
balmentydd botymog). [32] [49] 

Mae’r Model Cymdeithasol o Anabledd yn nodi gwahaniaethu pwysig rhwng ‘amhariad’ ac 
‘anabledd’. Mae’n cydnabod bod pobl ag amhariadau yn cael eu hanalluogi gan rwystrau sy’n 
bodoli’n gyffredin mewn cymdeithas. Mae’r rhwystrau hyn yn cynnwys agweddau negyddol a 
rhwystrau corfforol a sefydliadol a all atal pobl anabl rhag cael eu cynnwys a rhag cymryd rhan ym 
mhob agwedd ar fywyd. Cafodd y dull hwn o ymdrin ag anabledd ei ddatblygu gan bobl anabl ac fe’i 
mabwysiadwyd yn ffurfiol gan Lywodraeth Cymru yn 2002. 

Diwygiadau perthnasol yng Nghanllawiau 2026 
• siartiau llif llwybrau cyd-ddefnyddio a chanllawiau ychwanegol i leihau’r defnydd o blastig 

untro mewn ardaloedd trefol prysur. 
• gwell eglurder o ran dulliau cyfunol o drin mynedfeydd i ffyrdd ymyl, sydd bellach yn 

cynnwys palmentydd botymog sydd â chyferbynnedd lliw. 
• mireinio’r canllawiau ar safleoedd bysiau ar lwybrau beiciau, lleihau cyffredinrwydd a 

thynnu sylw at yr angen i ymgysylltu â rhanddeiliaid, ymateb i bryderon pobl anabl fel 
defnyddwyr, yn enwedig pobl sydd ag amhariad ar eu golwg.  

• ni fu unrhyw newid i fesurau gorfodi o ran parcio ar y palmant fel rhan o’r diweddariad 
hwn. 



Effaith y Canllawiau diwygiedig (cadarnhaol/negyddol) 
(negyddol) pryder parhaus i bobl anabl, yn enwedig pobl ag amhariad ar eu golwg, a achosir 
gan gynnydd o ran pa mor gyffredin yw llwybrau beicio, gan gynnwys parhad llwybrau 
beicio mewn safleoedd bysiau.  
(cadarnhaol) lleihau’r cynnydd o gyfleusterau llwybrau cyd-ddefnyddio sy’n achosi 
anghysur ac yn allgáu llawer o ddefnyddwyr sydd ag amhariad ar eu golwg 
(cadarnhaol) patrymau botymog cyson ac eglur ar ffyrdd ymyl  

Rhesymeg a thystiolaeth ategol  
• mwy o bryder ymysg rhai cerddwyr/defnyddwyr cadeiriau olwyn sydd ag amhariad ar eu 

golwg wrth esgynloriau/ffyrdd osgoi bysiau. [3] [49] 
• mae’r risg y bydd cerddwyr yn cael eu hanafu mewn lleoliadau lle mae llwybrau beiciau’n 

parhau drwy safleoedd bysiau yn isel iawn. [4] 
• mae’r gyfradd ddamweiniau angheuol ac anafiadau difrifol sy’n ymwneud â pherson yn 

beicio a bws yn uwch na’r rhan fwyaf o wrthdrawiadau eraill sy’n ymwneud â beicwyr [4] 
[12] 

• bernir bod buddion hirdymor ar raddfa’r boblogaeth yn sgil cynyddu teithio llesol [23] yn 
gorbwyso’r anfanteision a ddangosir [3] i’r grŵp hwn.  

• gellir gosod llwybrau cyd-ddefnyddio yn llai aml fel rhan o gyflawni’r Map Rhwydwaith 
Teithio Llesol gyda chanlyniadau hygyrchedd gwell, ond er mwyn galluogi hyn, bydd angen 
grymuso swyddogion Awdurdodau Lleol i ailddyrannu lle ar gyfer storio a symud ceir, yn 
unol â’r hierarchaeth trafnidiaeth. [23] 

• cysoni â dulliau gweithredu ledled y DU drwy weithgor esgynloriau bysiau a chyfeirio at 
Ganllawiau’r Adran Drafnidiaeth [57] 

Mesurau lliniaru i effeithiau negyddol o fewn Canllawiau 2025 
• darparu canllawiau a gwelliannau ychwanegol sy’n ymwneud â safleoedd bysiau ar lwybrau 

beiciau yn adran 11.31, ac adrannau DE 501-504 
• log penderfyniadau dylunio yn rhoi atebolrwydd ychwanegol ar ddylunwyr  
• sicrhau bod palmentydd botymog yn gyson wrth groesfannau ffyrdd ymyl ac osgoi 

arwynebau cyd-ddefnyddio amwys. [6][2][3] 
• Gwnaeth TrC gais llwyddiannus i Ganolfan Dystiolaeth Ymchwil Iechyd a Gofal Cymru 

gynnal Adolygiad Cyflym annibynnol o Dystiolaeth (sydd i fod i gael ei gyhoeddi ym mis 
Hydref 2025) sy’n edrych yn systematig ac yn gyfannol ar dystiolaeth o rwystrau a 
hwyluswyr a brofir gan bobl anabl mewn ymateb i newidiadau yn y seilwaith Teithio Llesol, 
a’r effaith ar eu hygyrchedd 

• sawl fersiwn o Gyfres 500 yr Elfennau Dylunio ar y cyd ag RNIB Cymru, Cŵn Tywys Cymru a 
Phanel Hygyrchedd a Chynhwysiant TrC, er bod sesiynau wedi’u hwyluso yn cefnogi 
modelau cyffyrddadwy. 

 



Anabledd - Amhariadau symudedd ac olwynwyr (gan gynnwys beiciau wedi’u 
haddasu) 
Amcangyfrifon o’r boblogaeth yng Nghymru 
Cyfanswm = 268,000 (sicrwydd isel) 
Mae amcangyfrifon poblogaeth yn amrywio ac nid ydynt wedi’u diffinio’n dda yn yr ystadegau sydd 
ar gael, ond drwy gyfuno data cyfrifiad 2021 ag amcangyfrifon o ba mor gyffredin yw amhariad 
symudedd yn [26] (data 2024) ceir amcangyfrif o 268,000. 

Ffactorau allgáu hanesyddol a strwythurol sylweddol wrth ddylunio strydoedd 
Mae pobl sydd ag amhariad symudedd (gan gynnwys pobl sydd ag amhariad ar eu golwg) yn 
wynebu rhai o’r heriau mwyaf sylweddol sy’n gysylltiedig ag amgylchedd stryd sy’n anablu, gan 
leihau eu gallu i symud yn annibynnol a’u mynediad at wasanaethau yn sylweddol. [3] [32] 

Mae gan bobl anabl hanes o wahaniad systematig yn y DU. [31] 

Mae modelau hanesyddol o anabledd, megis modelau meddygol a diffygiol o anabledd, wedi llywio 
arferion dylunio strydoedd sydd wedi allgáu pobl drwy eu dyluniad. Roedd y dulliau hyn yn 
gyffredin yn ystod datblygiad seilwaith ceir yr 20fed ganrif, gan adael llawer o hen seilwaith 
strydoedd yn anhygyrch i bobl anabl (er enghraifft, cyffyrdd-T heb gyrbau isel). [32] [49] 

Mae’r Model Cymdeithasol o Anabledd yn nodi gwahaniaethu pwysig rhwng ‘amhariad’ ac 
‘anabledd’. Mae’n cydnabod bod pobl ag amhariadau yn cael eu hanalluogi gan rwystrau sy’n 
bodoli’n gyffredin mewn cymdeithas. Mae’r rhwystrau hyn yn cynnwys agweddau negyddol a 
rhwystrau corfforol a sefydliadol a all atal pobl anabl rhag cael eu cynnwys a rhag cymryd rhan ym 
mhob agwedd ar fywyd. Cafodd y dull hwn o ymdrin ag anabledd ei ddatblygu gan bobl anabl ac fe’i 
mabwysiadwyd yn ffurfiol gan Lywodraeth Cymru yn 2002. 

Diwygiadau perthnasol yng Nghanllawiau 2026 
• pennod 9 wedi’i ehangu i gynnwys seddi, mannau gorffwys, cymhorthion symud, ac 

arwynebau llyfn. 
• safonau dylunio gyda gwell gwahanu a blaenoriaeth i bobl sy’n cerdded, yn olwyno neu’n 

beicio (Penodau 11 a 12, ac Atodiad G) yn blaenoriaethu parhad cyfleusterau cerdded a 
beicio diogel ar wahân, gan ymateb i bryderon am bobl anabl sydd ag amhariad symudedd 
[1] a’u bod yn fwy agored i niwed wrth gerdded neu feicio [29] [30]. 

• mae pennod 14 yn atgyfnerthu’r gofynion ar gyfer mynediad i doiledau a chyfleusterau 
newid sy’n hygyrch.  

• rhagdybiaeth yn erbyn rhwystrau i reolaethau mynediad, a chanllawiau wedi’u mireinio ar 
leoli bolardiau. 

Effaith y Canllawiau diwygiedig (cadarnhaol/negyddol) 
(cadarnhaol) gwell ansawdd a pharhad o ran cyfleusterau cerdded, olwyno a beicio 
cynhwysol  

(cadarnhaol) digon o led effeithiol a lle i droi 



(cadarnhaol) llai o allgáu oherwydd rhwystrau igam-ogamu/fframiau A 

Rhesymeg a thystiolaeth ategol  
• egwyddorion ar geometreg a lled wedi’u mireinio; [5][7] 
• canllawiau Wheels for Wellbeing ar barcio beiciau a mynediad cynhwysol [33] 
• cefnogaeth ar gyfer twf beicio pan fydd yr amodau’n ddiogel ac yn gynhwysol. [1] [38] 
• cyfleusterau croesi gwell [49] 

Anabledd – Niwrowahaniaeth 

Amcangyfrifon o’r boblogaeth yng Nghymru 
Ar hyn o bryd nid oes ffynhonnell ddata gynhwysfawr ar nifer y bobl sydd wedi cael diagnosis o 
gyflyrau niwroddatblygiadol yng Nghymru. Fodd bynnag;  

• mae’r Gymdeithas Genedlaethol Awtistiaeth yn amcangyfrif bod tua 1% o boblogaeth y DU 
ar y sbectrwm awtistiaeth. [40]  

• yn ôl ADHD UK, amcangyfrifir fod gan tua 5% o blant a rhwng 3 a 4% o oedolion ADHD yn y 
DU. [40] 

• mae Cymdeithas Dyslecsia Prydain (BDA) yn nodi fod tua 10% o boblogaeth y DU yn 
ddyslecsig. 

Diwygiadau perthnasol yng Nghanllawiau 2026 
• mae adran 9.8.2 sydd wedi’i diweddaru yn cyfeirio at anawsterau mae gwaith patrwm 

cymhleth ar arwynebau yn achosi i bobl niwrowahanol. 
• mae adran 8.2 yn cynnwys cyfeiriad newydd at niwrowahaniaeth wrth gwmpasu 

cyfleusterau chwarae.  

Effaith y Canllawiau diwygiedig (cadarnhaol/negyddol) 
(cadarnhaol) mantais o amgylcheddau rhagweladwy ac eglur 

(cadarnhaol) lleihad o ran pa mor gyffredin yw gwaith patrwm cymhleth ar strydoedd.  

(cadarnhaol) gwell mynediad a chynhwysiant mewn cyfleusterau chwarae 

Rhesymeg a thystiolaeth ategol  
Adroddiadau ar gyfforddusrwydd/diogelwch tybiedig [1] [38] [49] 

Llenyddiaeth dylunio cynhwysol sy’n tynnu sylw at werth cynlluniau rhagweladwy. [2] 

 



Anabledd – amhariad ar y clyw 

Amcangyfrifon o’r boblogaeth yng Nghymru 
Mae 575,500 yn dioddef o golli clyw yng Nghymru  

Data 2020 [41] 

Diwygiadau perthnasol yng Nghanllawiau 2026 
• siartiau llif diwygiedig yn Atodiad G i leihau pa mor gyffredin yw llwybrau cyd-ddefnyddio 
• safonau dylunio gyda gwell gwahanu a blaenoriaeth i bobl sy’n cerdded, yn olwyno neu’n 

beicio (Penodau 11 a 12, ac Atodiad G) yn blaenoriaethu parhad cyfleusterau cerdded a 
beicio diogel ar wahân, gan ymateb i bryderon am bobl anabl sydd ag amhariad symudedd 
[1] a’u bod yn fwy agored i niwed wrth gerdded neu feicio [29] [30] [49] 

Effaith y Canllawiau diwygiedig (cadarnhaol/negyddol) 
(cadarnhaol) mantais o amgylcheddau rhagweladwy ac eglur 

(cadarnhaol) gwell mynediad a chynhwysiant mewn cyfleusterau chwarae 

Rhesymeg a thystiolaeth ategol  
Adroddiadau ar gyfforddusrwydd/diogelwch tybiedig [1] [38] [49] 

Llenyddiaeth dylunio cynhwysol sy’n tynnu sylw at werth cynlluniau rhagweladwy. [2] [49] 

 



Rhyw – Menywod a merched, a Beichiogrwydd a mamolaeth  

Amcangyfrifon o’r boblogaeth yng Nghymru 
Ar sail data Cyfrifiad 2021, roedd 1,586,600 o fenywod yng Nghymru, sef 51.1% o boblogaeth y 
wlad.  

Bydd tua phedair o bob pump o fenywod yn cael plant [36] ac mae cyfradd beichiogi flynyddol fesul 
1,000 o fenywod o 71.4 yn 2022 [36].  

Yng Nghymru, mae nifer y genedigaethau byw wedi gostwng yn ystod y blynyddoedd diwethaf, gan 
gyrraedd 27,374 o enedigaethau byw yn 2023, ac yna gostwng ymhellach i 26,832 yn 2024, sy’n 
ostyngiad o 2.0% o’i gymharu â’r flwyddyn flaenorol. 

Ffactorau allgáu hanesyddol a strwythurol sylweddol wrth ddylunio strydoedd 
Mae mynediad menywod at fannau cyhoeddus wedi’i fframio o fewn eu profiadau bywyd, gyda 
mwyafrif sylweddol (92%) yn dweud eu bod wedi profi aflonyddu rhywiol cyhoeddus ar ryw adeg 
yn eu bywydau. [33] 

Dim ond ers 97 mlynedd y mae menywod yng Nghymru wedi cael yr hawl i bleidleisio, ac mewn 
“gwleidyddiaeth a bywyd cyhoeddus yn y DU, yn hanesyddol mae menywod wedi cael eu 
tangynrychioli.” [35] Mae menywod hefyd yn cael eu tangynrychioli mewn cyrff proffesiynol sy’n 
gysylltiedig â dylunio strydoedd, megis cynllunio trafnidiaeth a pheirianneg priffyrdd. [37] [27] 

Mae gan aflonyddu rhywiol a thrais hefyd gostau sylweddol sy’n tanseilio twf economaidd, gydag 
amcangyfrif o gostau economaidd rhwng 2% a 4% o gynnyrch domestig gros. [39] 

Diwygiadau perthnasol yng Nghanllawiau 2026 
• cyfeiriadau newydd at adnoddau ac egwyddorion dylunio sy’n sensitif i rywedd megis 

archwiliadau diogelwch TfL i fenywod, Make Space for Girls a’r llawlyfr Creating Places that 
Work for Women and Girls. 

• dulliau creu lleoedd sy’n ystyried diogelwch, cysur a gwelededd i fenywod a merched mewn 
mannau cyhoeddus, gan gynnwys goleuadau, toiledau a chyfleuster newid babanod, seddi 
gan gynnwys seddi cadair wthio, a gwyliadwriaeth. 

• safonau dylunio gyda gwell gwahanu a blaenoriaeth i bobl sy’n cerdded, yn olwyno neu’n 
beicio (Penodau 11 a 12, ac Atodiad G) yn blaenoriaethu parhad cyfleusterau cerdded a 
beicio diogel ar wahân, gan ymateb i bryderon am famau â babanod [1] a’u bod yn fwy 
agored i niwed wrth gerdded neu feicio [38] [27] 

• erbyn hyn, mae fframweithiau monitro yn gofyn am adrodd ar sut mae cynlluniau’n mynd 
i’r afael â rhwystrau i fenywod a merched, gan gynnwys y rhai hynny sy’n gysylltiedig â 
beichiogrwydd a mamolaeth. 

• yn alinio â Siarter Creu Lleoedd Cymru a strategaethau Seilwaith Gwyrdd sy’n cael eu 
datblygu, sy’n cefnogi mannau diogel a chynhwysol i fenywod a theuluoedd 
 



Effaith y Canllawiau diwygiedig (cadarnhaol/negyddol) 
(negyddol) rhai mannau cyhoeddus a llwybrau teithio llesol yn dal i gael eu hosgoi, yn 
enwedig gyda’r nos 

(cadarnhaol) gwell profiadau cerdded, olwyno a beicio i fenywod a merched 

(cadarnhaol) canlyniadau iechyd a llesiant gwell i fenywod a merched sy’n gallu cymryd 
rhan mewn teithio llesol  

(cadarnhaol) gwelliannau cynyddrannol bach i ddiogelwch personol a gostyngiadau mewn 
canlyniadau aflonyddu ar y stryd ar sail rhywedd i fenywod a merched 

Rhesymeg a thystiolaeth ategol  
• patrymau symudedd/amseru ar sail rhyw a phryderon ynghylch diogelwch [50] 
• cefnogaeth i rwydweithiau parhaus, mwy diogel sydd wedi’u goleuo’n well. [1][27][38] 

Mesurau lliniaru i effeithiau negyddol o fewn Canllawiau 2026 
• darparu goleuadau a gwyliadwriaeth oddefol [1] [38] 
• sicrhau llwybrau parhaus, uniongyrchol at wasanaethau allweddol gyda mannau diogel i 

barcio beiciau er mwyn galluogi symudiadau teithiau cadwyn [50] 
• dylunio cyfnewidfeydd sy’n lleihau arwahanrwydd [1] [50] 
• ystyried symudiad bygis/beiciau cargo. [1][8] 

 



Ailbennu rhywedd 

Amcangyfrifon o’r boblogaeth yng Nghymru 
Tua 10,000 yn seiliedig ar gyfrifiad 2021 [47] 

Diwygiadau perthnasol yng Nghanllawiau 2026 
• dulliau creu lleoedd sy’n ystyried diogelwch, cyfforddusrwydd a gwelededd mewn mannau 

cyhoeddus, gan gynnwys goleuadau a gwyliadwriaeth. 
• safonau dylunio gyda gwell gwahanu a blaenoriaeth i bobl sy’n cerdded, yn olwyno neu’n 

beicio (Penodau 11 a 12, ac Atodiad G) yn blaenoriaethu parhad cyfleusterau cerdded a 
beicio diogel ar wahân, gan ymateb i bryderon am famau â babanod [1] a’u bod yn fwy 
agored i niwed wrth gerdded neu feicio [27] [39] 

• yn alinio â Siarter Creu Lleoedd Cymru a strategaethau Seilwaith Gwyrdd sy’n cael eu 
datblygu, sy’n cefnogi mannau diogel a chynhwysol i fenywod a theuluoedd 

Effaith y Canllawiau diwygiedig (cadarnhaol/negyddol) 
(cadarnhaol) Ymgynghori cynhwysol  

(cadarnhaol) Mae mannau cyhoeddus mwy diogel sydd o fewn golwg da yn lleihau allgáu 

Rhesymeg a thystiolaeth ategol  
Canfyddiadau diogelwch a chefnogaeth i strydoedd mwy croesawgar. [1] [38] 

 



Hil/ethnigrwydd 

Amcangyfrifon o’r boblogaeth yng Nghymru 
Mae gan bawb yng Nghymru hil, ac mae hon yn nodwedd warchodedig sy’n cael ei rhannu. 

Yng nghyfrifiad 2021, nododd 90.6% o bobl Cymru eu bod yn “Wyn: Cymreig, Seisnig, Albanaidd, 
Gwyddelig Gogledd Iwerddon neu Brydeinig”. [52] O’r ganran a oedd yn weddill, mae dadansoddiad 
o hyn ar draws y boblogaeth wedi’i gynnwys isod.

Diwygiadau perthnasol yng Nghanllawiau 2026 
• blaenoriaethu diogelwch, goleuadau a gwyliadwriaeth oddefol ar lwybrau teithio llesol [1]

[38]
• integreiddio cyfleusterau cerdded, olwyno a beicio yn well gyda safleoedd bysiau
• cynnwys grwpiau cymunedol yn y broses o ddewis a dylunio llwybrau. [1]

Effaith y Canllawiau diwygiedig (cadarnhaol/negyddol) 
(cadarnhaol) Gwell mynediad at wasanaethau, gan gynnwys safleoedd bysiau, drwy 

gerdded, olwyno a beicio. 

Rhesymeg a thystiolaeth ategol 
• canfyddiadau ynghylch teimlo’n ddiogel/fel petaech chi’n cael croeso [1] [38]
• 23% o bobl o gefndir Du, Asiaidd neu Ethnig Leiafrifol yn defnyddio’r bws o leiaf unwaith yr

wythnos, o’i gymharu â 12% o bobl o gefndir Gwyn. [51]
• dadansoddiad yr Health Foundation o fylchau o ran mynediad at geir yn ôl incwm (yn aml

gysylltiedig ethnigrwydd). [1][11]



Crefydd neu gred 

Amcangyfrifon o’r boblogaeth yng Nghymru 
Yn 2021, roedd nifer y bobl yng Nghymru a nododd “Dim crefydd” yn fwy na’r rhai a nododd 
unrhyw gysylltiad crefyddol unigol, gyda 47% o’r boblogaeth (1.4 miliwn) yn nodi “Dim crefydd”. 

Mae’r graff isod yn dangos dadansoddiad yn ôl canran o’r crefyddau yng Nghymru [52] 

Diwygiadau perthnasol yng Nghanllawiau 2026 
≈ Niwtral yn gyffredinol (dim rhwystrau penodol y tu hwnt i anghenion o ran tir y cyhoedd) 

Effaith y Canllawiau diwygiedig (cadarnhaol/negyddol) 
≈ Niwtral yn gyffredinol (dim rhwystrau penodol y tu hwnt i anghenion o ran tir y cyhoedd) 

Rhesymeg a thystiolaeth ategol 
Dim rhwystrau penodol y tu hwnt i anghenion o ran tir y cyhoedd. 



Cyfeiriadedd rhywiol 

Amcangyfrifon o’r boblogaeth yng Nghymru 
Ffigurau allweddol ar gyfer Cymru (Cyfrifiad 2021):  

• Cyfanswm yr ymatebwyr (16+): 2.4 miliwn (92.4% o’r boblogaeth 16 oed a hŷn) 
• Strêt/Heterorywiol: 89.4% 
• Hoyw neu Lesbiaidd: 1.5% 
• Deurywiol: 1.2% 
• Cyfeiriadedd rhywiol arall: 0.3% 
• Heb ateb: 7.6% 
• Cyfanswm LHDTC+: 3.0% 

Diwygiadau perthnasol yng Nghanllawiau 2026 
• cyflwyno Cynllun Gweithredu LHDTC+ Cymru fel strategaeth ategol, sy’n pwysleisio’r angen 

am fannau diogel, croesawgar a chynhwysol.  
• mae cyfeiriadedd rhywiol ac LHDTC+ yn cael eu cydnabod fel ffactorau sy’n gallu 

dylanwadu ar y ffordd y mae unigolyn yn profi sefyllfa, yn enwedig o ran diogelwch ac 
mae’n nodi ffactorau sy’n gallu cael effaith (megis goleuadau, arwahanrwydd, 
gwyliadwriaeth oddefol). [1] 

• mae’r canllawiau’n atgyfnerthu’r ddyletswydd o dan y Ddeddf Cydraddoldeb i ystyried 
anghenion pobl LHDTC+ wrth gynllunio, dylunio, ymgysylltu a hyrwyddo cynlluniau a’r Map 
Rhwydwaith Teithio Llesol. Mae’n annog awdurdodau lleol i ymgysylltu’n weithredol ac yn 
ystyrlon â chymunedau LHDTC+ a sefydliadau sy’n eu cynrychioli. 

• yn ei gwneud yn ofynnol i’r Asesiadau o’r Effaith ar Gydraddoldeb asesu’n benodol yr 
effeithiau ar bobl LHDTC+ gyda’r amcan bod penderfyniadau dylunio a pholisi yn ystyried y 
risg o aflonyddu a chynhwysiant.  

• yn darparu goleuadau, llinellau gweld clir a gweithgarwch ar hyd llwybrau; cael gwared ar 
gorneli dall a chreu cynlluniau rhagweladwy. [1] 

Effaith y Canllawiau diwygiedig (cadarnhaol/negyddol) 
(cadarnhaol) Tir cyhoeddus sy’n fwy diogel ac yn fwy croesawgar  

(cadarnhaol) Annog cynllunio, dylunio, ymgysylltu a hyrwyddo cynhwysol 
 
Rhesymu a thystiolaeth ategol  

• canfyddiadau am deimlo fel petaech chi’n cael croeso ac yn ddiogel ar y strydoedd. 
[1][34][38][45] 

 



Priodas a phartneriaeth sifil 

Amcangyfrifon o’r boblogaeth yng Nghymru 
Yn briod neu mewn partneriaeth sifil yw’r statws partneriaeth gyfreithiol mwyaf cyffredin ymysg y 
boblogaeth 16 oed a hŷn yng Nghymru a Lloegr, sef 49.7% yn 2021. 

Diwygiadau perthnasol yng Nghanllawiau 2026 
(dim) 

Effaith y Canllawiau diwygiedig (cadarnhaol/negyddol) 
≈ Niwtral yn gyffredinol (dim rhwystrau penodol y tu hwnt i anghenion o ran tir y cyhoedd) 

Rhesymeg a thystiolaeth ategol  

(dim rhwystrau penodol y tu hwnt i anghenion o ran tir y cyhoedd) 
 



Aelwydydd incwm isel (Dyletswydd Economaidd-gymdeithasol) 

Amcangyfrifon o’r boblogaeth yng Nghymru 
Darperir Gradd Gymdeithasol fras yng Nghymru gan y Swyddfa Ystadegau Gwladol ar sail cyfrifiad 
2021, isod [53] 

• AB - Galwedigaethau rheoli, gweinyddol, proffesiynol uwch a chanolradd (19.6%)  
• C1 - Galwedigaethau rheoli, gweinyddol a phroffesiynol ar lefel goruchwylio, clercol ac iau 

(32.9%),  
• C2 - Galwedigaethau llaw medrus (23.0%)  
• DE - Galwedigaethau llaw rhannol fedrus a heb sgiliau a galwedigaethau ar y radd 

isaf(24.6%) 

Diwygiadau perthnasol yng Nghanllawiau 2026 

• mae’r canllawiau bellach yn cyfeirio’n benodol at y Ddyletswydd Economaidd-gymdeithasol 
(Deddf Cydraddoldeb 2010, Adran 1), sy’n ei gwneud yn ofynnol i awdurdodau lleol 
ystyried sut gall penderfyniadau teithio llesol leihau anghydraddoldebau a achosir gan 
anfantais economaidd-gymdeithasol. Mae hyn yn cynnwys blaenoriaethu buddsoddiad 
mewn ardaloedd difreintiedig a sicrhau mynediad teg at seilwaith teithio llesol. 

• mae’n ei gwneud yn ofynnol bod awdurdodau lleol yn defnyddio mynegeion amddifadedd a 
data tlodi trafnidiaeth wrth flaenoriaethu llwybrau yn y Mapiau Rhwydwaith Teithio Llesol 
(Mapiau Llwybrau Presennol a Mapiau Rhwydwaith Integredig gynt) ac yn argymell 
defnyddio adnodd blaenoriaethu Trafnidiaeth Cymru i asesu’r effaith economaidd-
gymdeithasol. 

• mae’n ei gwneud yn ofynnol i awdurdodau lleol ddangos sut roedd yr ymgysylltu ar gyfer 
dylunio cynlluniau a datblygu’r Map Rhwydwaith Teithio Llesol yn gynhwysol, gan dargedu 
aelwydydd incwm isel a grwpiau sy’n cael eu tangynrychioli yn benodol. 

• dylai adroddiadau monitro nawr gynnwys metrigau ar sut mae’r gwelliannau teithio llesol o 
fudd i aelwydydd incwm isel (megis mynediad at waith, addysg a gwasanaethau). 

Effaith y Canllawiau diwygiedig (cadarnhaol/negyddol) 
(cadarnhaol) Mwy o ecwiti yn y buddsoddiad 

(cadarnhaol) Blaenoriaethu buddsoddiad mewn ardaloedd ag anghenion uchel 

(cadarnhaol) cynnig mynediad fforddiadwy at swyddi/addysg drwy 
gerdded/olwyno/beicio 

(cadarnhaol) darparu cysylltiadau diogel milltir gyntaf/olaf i drafnidiaeth gyhoeddus;  

(cadarnhaol) Ymgysylltiad mwy cynhwysol (gofyniad cryfach i ymgysylltu ag aelwydydd 
incwm isel a grwpiau sy’n cael eu tangynrychioli) 



(cadarnhaol) Cynnydd mewn lefelau gweithgarwch corfforol, lleihau anghydraddoldebau 
iechyd a dod i gysylltiad â llygredd aer 

Rhesymeg a thystiolaeth ategol  
• mae pobl sy’n profi tlodi yn llai tebygol o fod yn berchen ar gar, fel y dangosir yn Arolwg 

Cenedlaethol Cymru: mynediad i geir fesul grŵp; [10] a thueddiadau’r Health Foundation o 
ran mynediad i geir yn ôl incwm [11] 

• mae galw am ddewisiadau gwahanol yn bodoli [1] [38] 
• mae cydberthynas negyddol rhwng incwm a data digwyddiadau traffig ffyrdd ble cafodd 

person ei ladd neu ei anafu’n ddifrifol traffig ffyrdd[54] 

Casgliad cyffredinol yr Asesiad o’r Effaith ar Gydraddoldeb 
At ei gilydd, mae’r canllawiau’n hyrwyddo cydraddoldeb drwy egluro mesurau lliniaru a safonau 
dylunio cynhwysol. Lle mae risg yn dal i fodoli (yn enwedig mewn safleoedd bysiau a throedffyrdd 
parhaus), mae Canllawiau 2026 yn nodi rheolaethau ac yn annog archwiliadau o safleoedd lleol a 
dulliau dylunio cydweithredol gyda phobl anabl i helpu i atal allgáu [2][3][8]. Cynigir mesurau 
lliniaru pellach y tu allan i Ganllawiau 2026. 

 

 



 

Atodiad C. Prawfesur Gwledig  
Mae Canllawiau 2026 wedi cael eu cynhyrchu i wella’r potensial ar gyfer teithiau at ddiben 
penodol, gan gymell newid dulliau teithio o gerbydau preifat drwy roi cyfleusterau deniadol 
ar waith ar gyfer teithiau cerdded, olwyno a beicio.  

Mae cerdded, olwyno a beicio mewn ardaloedd gwledig weithiau’n cael eu hystyried yn 
weithgaredd hamdden yn bennaf, yn hytrach na ffordd o gyrraedd cyrchfannau bob dydd. 
Gall hyn greu heriau ychwanegol wrth geisio annog cerdded, olwyno a beicio ar gyfer 
teithiau at ddiben penodol. 

Er bod yna wahaniaethau rhwng seilwaith cerdded a beicio gwledig a threfol, mae’r rhain 
yn ymwneud yn bennaf â ffactorau ansoddol fel creu lleoedd a chymeriad, yn hytrach nag 
addasrwydd gwahanol atebion technegol. Nid yw lleoliad y prosiectau, boed y rheini’n 
ardaloedd gwledig ai peidio, yn cael sylw uniongyrchol yn yr Elfennau Dylunio yn Atodiad G, 
yn hytrach, maint y llifoedd yw’r gwahaniaeth allweddol sy’n pennu ffactorau megis lefel y 
gwahanu rhwng dulliau teithio a lled cyfleusterau. Mae ystyried llif yn arwain at ymyriadau 
sy’n briodol i ardaloedd gwledig a threfol.  

Lle bo angen, gwahaniaethwyd rhwng ardaloedd gwledig a threfol, i gydnabod nodweddion 
gwahanol pob un. Mae’r canllawiau’n cyfeirio at yr anhawster o leihau cyflymderau a welir 
mewn ardaloedd gwledig, er gwaethaf cyflwyno terfyn cyflymder diofyn o 20mya ar ffyrdd 
cyfyngedig ledled Cymru. Mae hyn yn cyfeirio at dabl 11.1 yn y canllawiau, sy’n nodi’r lefel 
briodol o ddiogelwch ar gyfer beiciau yn dibynnu ar lif y traffig a’r terfyn cyflymder. Gall 
ardal wledig gyda chyflymder uwch ond llif traffig isel fod yn fwy deniadol i bobl sy’n beicio 
nag ardal drefol gyda chyflymder is ond llif sylweddol uwch. Mae caniatáu ar gyfer 
ystyriaethau mewn ardaloedd gwledig yn bwysig wrth feddwl am ymyriadau posibl yn y 
dyfodol.  

Un newid allweddol i’r canllawiau o’r fersiwn flaenorol sy’n ystyried ardaloedd gwledig yw 
cyflwyno’r Log Penderfyniadau Dylunio yn atodiad L. Er bod hyn yn berthnasol i bob 
cynllun, mae cymeriad ardaloedd gwledig yn golygu bod gwyro oddi wrth y canllawiau yn 
fwy tebygol, fel gyda ffyrdd sydd eisoes yn gul yn cael eu cyfyngu ymhellach gan 
berchnogaeth tir y naill ochr a’r llall. Mae’r Log Penderfyniadau Dylunio yn rhoi mwy o 
hyder i awdurdodau lleol wrth ddatblygu cynlluniau mewn ardaloedd gwledig i wyro oddi 
wrth y canllawiau tra’n sicrhau bod ymyriadau’n parhau i fod yn effeithiol ac yn ddiogel. 

Yn fwy cyffredinol, mae’r canllawiau’n adeiladu ar y fersiwn flaenorol o ran dod ag 
amrywiaeth o fanteision anuniongyrchol, yn enwedig i ddefnyddwyr ffyrdd sy’n agored i 
niwed a phobl sy’n cael eu rhoi dan anfantais yn draddodiadol oherwydd rhwydweithiau 
trafnidiaeth sy’n canolbwyntio ar geir. Gyda mwy o wasgaredd daearyddol mewn ardaloedd 
gwledig, mae creu rhwydwaith trafnidiaeth unedig sy’n caniatáu ar gyfer cyfnewid rhwng 
dulliau teithio yn bwysig iawn. Mae hyn yn helpu i fynd i’r afael â materion sy’n effeithio’n 



benodol ar boblogaethau gwledig megis tlodi tanwydd ac arwahanrwydd, ac sydd hefyd o 
fudd i grwpiau megis siaradwyr Cymraeg a’r henoed sy’n cael eu gorgynrychioli mewn 
ardaloedd gwledig.  

Gwelliannau ar ôl yr ymgynghoriad sy’n ymwneud â materion gwledig 
Yn ystod y cyfnod ymgynghori, cododd thema gyson yn yr ymatebion yn ymwneud â’r 
tablau sy’n cyfatebu niferoedd y defnyddwyr â gofynion seilwaith teithio llesol. Adroddwyd 
bod nifer y defnyddwyr yn y drafft ymgynghori yn adlewyrchu’n wael ar nifer y defnyddwyr 
nodweddiadol yng Nghymru y tu allan i’r dinasoedd mawr, ac o’r herwydd nid oeddent yn 
bodloni anghenion awdurdodau lleol. Hefyd, roedd nifer o swyddogion Awdurdodau Lleol 
wedi tynnu sylw at y ffaith bod niferoedd isel iawn o ddefnyddwyr ar lwybrau cyd-
ddefnyddio mewn ardaloedd gwledig yn duedd gyffredin, ond nad oedd hyn yn lleihau eu 
pwysigrwydd ar gyfer cysylltedd lleol. 

Mae’r heriau rhesymol hyn wedi arwain at ddiwygiadau sylweddol i Dabl 11.3, sy’n cyfatebu 
niferoedd defnyddwyr â geometreg gofynnol llwybr cyd-ddefnyddio. Drwy ailasesu nifer y 
defnyddwyr, dangoswyd y gallai llwybrau cyd-ddefnyddio barhau i chwarae rôl mewn rhai 
cyd-destunau gwledig pan fo llai o alw a lle nad yw darpariaeth amgen o bosibl yn gymesur. 
Mae’r penderfyniad hwn yn cydbwyso’r teimlad o allgáu a brofir gan rai defnyddwyr neu 
lwybrau cyd-ddefnyddio gyda’r angen am fuddsoddiad pragmatig a hyblyg mewn teithio 
llesol ar gyfer ardaloedd gwledig. Mae hyn hefyd wedi cael ei wreiddio yn Ffigur 11.1 o 
Ganllawiau 2026, gyda’r bwriad o gynnig arweiniad a chefnogaeth sylweddol i ddylunwyr 
ddewis y math mwyaf priodol o seilwaith.  



Atodiad D. Asesiad o’r Effaith ar yr Iaith Gymraeg  
Cymraeg 2050 yw ein strategaeth genedlaethol ar gyfer cynyddu nifer y siaradwyr Cymraeg 
i filiwn erbyn 2050. 

Mae Llywodraeth Cymru wedi ymrwymo’n llwyr i’r strategaeth, gyda’r targed o filiwn o 
siaradwyr wedi’i gynnwys yn ei Rhaglen Lywodraethu. Mae iaith Gymraeg ffyniannus hefyd 
wedi’i chynnwys yn un o’r saith nod llesiant yn Neddf Llesiant Cenedlaethau’r Dyfodol 
(Cymru) 2015. 

Mae gennym hefyd rwymedigaeth statudol i ystyried yn llawn effeithiau ein gwaith ar y 
Gymraeg. Mae hyn yn golygu y dylai unrhyw bolisi gan Lywodraeth Cymru ystyried sut mae 
ein polisïau’n effeithio ar yr iaith a’r rheini sy’n ei siarad. Mae tair thema gydgysylltiedig i 
strategaeth Cymraeg 2050: 

Thema 1: Cynyddu nifer y siaradwyr Cymraeg 

Thema 2: Cynyddu’r defnydd o’r Gymraeg 

Thema 3: Creu amodau ffafriol – seilwaith a chyd-destun. 

Bydd Canllawiau 2026 yn cael eu cyhoeddi’n ddwyieithog. Ynddo, mae’n nodi gofynion ar 
gyfer ymgysylltu ac ar gyfer arwyddion/dangos y ffordd sy’n wynebu defnyddwyr yn 
Gymraeg ac yn Saesneg.  

Gall gwelliannau teithio llesol ar sail lleoedd a nodir yng Nghanllawiau 2026 gynnal defnydd 
dyddiol o’r Gymraeg drwy wella mynediad at ysgolion, diwylliant a gwasanaethau lleol. 

Ar draws y tair thema, mae’r Canllawiau’n cael yr effaith fwyaf ar thema 3: creu amodau 
ffafriol - seilwaith a chyd-destun (gweler y ddelwedd ar y dudalen nesaf). Mae Cymraeg 2050 
yn tynnu sylw at bwysigrwydd cynnal a thyfu cymunedau sydd â dwysedd uchel o 
siaradwyr Cymraeg. Datblygiad allweddol yn hyn o beth yw datblygu economi ffyniannus a 
chynaliadwy, ochr yn ochr ag adeiladu cymunedau a fydd yn elwa o ffyniant ac yn dod yn 
lleoedd deniadol lle mae pobl eisiau byw, gweithio, dysgu a buddsoddi. Mae syniad Donald 
Appleyard o Strydoedd y Gall Pawb Fyw Arnynt yn dangos y byddai cymdogaethau traffig 
isel nid yn unig yn cael effaith gadarnhaol ar newid yn yr hinsawdd a chynaliadwyedd, ond 
hefyd, bod rhyngweithio cymdeithasol yn gwella’n ddramatig pan fydd llif y traffig yn 
lleihau. Mae’r canlyniad hwn yn cyd-fynd â thema 3 Cymraeg 2050; wrth i’r rhyngweithio 
cymunedol gynyddu mae’r effaith bosibl ar gynaliadwyedd a hyfywedd y Gymraeg hefyd yn 
cynyddu. Mae hyn yn galw ar gryfhau’r berthynas rhwng cynllunio ieithyddol a chynllunio 
defnydd tir [cyfeirnod 1], sy’n rhywbeth mae’r diweddariad hwn gan y Canllawiau yn ceisio 
ei wella.  



 

Cyfeirnod 1: https://www.llyw.cymru/sites/default/files/publications/2019-03/cymraeg-
2050-strategaeth-y-gymraeg-v1-1.pdf 

Cyfeirnod 2: https://streets-alive-yarra.org/journal/donald-appleyards-livable-streets/ 

 

 

https://www.llyw.cymru/sites/default/files/publications/2019-03/cymraeg-2050-strategaeth-y-gymraeg-v1-1.pdf
https://www.llyw.cymru/sites/default/files/publications/2019-03/cymraeg-2050-strategaeth-y-gymraeg-v1-1.pdf
https://streets-alive-yarra.org/journal/donald-appleyards-livable-streets/


Atodiad E. Asesiad o’r Effaith ar Fioamrywiaeth  
Cyfleoedd: Systemau draenio cynaliadwy/gerddi glaw, canopi coed brodorol, plannu ar 
gyfer pryfed peillio, cysylltedd cynefinoedd ar hyd coridorau teithio llesol. 

Risgiau: amharu ar gynefinoedd.  

Gofynion: defnyddio dyletswydd A6 a chofnodi penderfyniadau bioamrywiaeth; defnyddio 
cynlluniau cynnal a chadw. 

 



Atodiad F. Asesiad o’r Ddyletswydd Economaidd-gymdeithasol  

Tystiolaeth a ystyriwyd 
Mae Arolwg Cenedlaethol Cymru yn dangos gwahaniaethau o ran mynediad at geir ar draws 
grwpiau amddifadedd a demograffig; mae’r Health Foundation yn adrodd bod 32% o bumed 
tlotaf aelwydydd y DU heb fynediad at gar (o’i gymharu â 7% yn y pumed cyfoethocaf) 
[10][11]. Mae Sustrans Cymru wedi tynnu sylw at dlodi trafnidiaeth yng Nghymru a’r baich 
o ran cost o redeg car [14]. 

Potensial i waethygu anghydraddoldebau 
Os na chânt eu gweithredu’n iawn, gallai cynlluniau roi blaenoriaeth i ardaloedd sydd eisoes 
yn cael eu gwasanaethu’n dda.  

Lliniaru: meini prawf blaenoriaethu llwybrau sy’n pwyso a mesur amddifadedd, lefel isel o 
fynediad at geir a risg o wrthdrawiad; sicrhau dewisiadau amgen hygyrch pan fo lle ar y 
stryd yn gyfyngedig. 

Potensial i wella canlyniadau 
Mae teithiau cerdded/olwyno uniongyrchol mwy diogel ar gyfer addysg, gofal iechyd, 
manwerthu a gweithleoedd yn lleihau’r baich o ran costau ac yn gwella mynediad at 
gyfleoedd. Pwysleisir integreiddio â bysiau (safleoedd, cyfnewidfeydd). 

Dull monitro 
Tracio dosbarthiad buddsoddiad a chanlyniadau ar draws degraddau Mynegai 
Amddifadedd Lluosog Cymru; arolygon defnyddwyr yn ôl band incwm lle bo hynny’n 
ymarferol; monitro diogelwch a defnydd mewn cymunedau incwm isel. 

 



Atodiad G. Asesiad o’r Effaith ar Iechyd – Crynodeb Sgrinio 
Penderfynyddion yr effeithir arnynt: gweithgarwch corfforol; risg o niwed/risg o ran 
diogelwch; dod i gysylltiad ag aer/sŵn; cysur thermol (cysgod/gwres); mynediad at 
wasanaethau a chyfranogiad cymdeithasol.  

Mae adroddiad Asiantaeth Diogelwch Iechyd y DU ar effeithiau newid hinsawdd ar iechyd 
yn pwysleisio risgiau hinsawdd anwastad; gall seilwaith gwyrdd a newid moddol lleihau’r 
tebygolrwydd o ddod i gysylltiad â gwahanol bethau, ac mae dylunio cynhwysol yn gwella 
mynediad i bobl anabl a phobl hŷn [5]. 

